
tIrthamAhAtmyaM Kurmapurana 34-42 Importance of Places of
Pilgrimage

તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

૩૪
કૂર્મપુરાણે ઉત્તરભાગે ચતુસ્ત્રિંશત્તમોઽધ્યાયઃ 
વ્યાસ ઉવાચ ।
મનુષ્યાણાં તુ હરણં કૃત્વા  સ્ત્રીણાં ગૃહસ્ય ચ ।
વાપીકૂપજલાનાં ચ શુધ્યેચ્ચાન્દ્રાયણેન તુ॥ ૩૪.૧॥
દ્રવ્યાણામલ્પસારાણાં સ્તેયં કૃત્વાઽન્યવેશ્મનઃ  ।
ચરેત્ સાન્તપનં કૃચ્છ્રં  તન્નિર્યાત્યાત્મશુદ્ધયે॥ ૩૪.૨॥
ધાન્યાન્નધનચૌર્યં તુ કૃત્વા  કામાદ્દ્વિજોત્તમઃ  ।
સ્વજાતીયગૃહાદેવ કૃચ્છ્રાર્દ્ધેન  વિશુદ્ધ્યતિ॥ ૩૪.૩॥
ભક્ષ્યભોજ્યોપહરણે યાનશય્યાસનસ્ય ચ ।
પુષ્પમૂલફલાનાં ચ પઞ્ચગવ્યં વિશોધનમ્॥ ૩૪.૪॥
તૃણકાષ્ઠદ્રુમાણાં ચ શુષ્કાન્નસ્ય ગુડસ્ય ચ ।
ચૈલચર્મામિષાણાં ચ ત્રિરાત્રં સ્યાદભોજનમ્॥ ૩૪.૫॥
મણિમુક્તાપ્રવાલાનાં તામ્રસ્ય રજતસ્ય ચ ।
અયઃકાન્તોપલાનાં ચ દ્વાદશાહં કાણાશનમ્॥ ૩૪.૬॥
કાર્પાસકીટજીર્ણાનાં દ્વિશફૈકશફસ્ય ચ ।
પુષ્પગન્ધૌષધીનાં ચ પિબેચ્ચૈવ ત્ર્યહં પયઃ॥ ૩૪.૭॥
નરમાંસાશનં કૃત્વા  ચાન્દ્રાયણમથાચરેત્ ।
કાકં ચૈવ તથા શ્વાનં જગ્ધ્વા હસ્તિનમેવ ચ॥ ૩૪.૮॥
વરાહં કુક્કુટં ચાથ તપ્તકૃચ્છ્રેણ  શુધ્યતિ ।
ક્રવ્યાદાનાં ચ માંસાનિ પુરીષં મૂત્રમેવ ચ॥ ૩૪.૯॥

ગોગોમાયુકપીનાં ચ તદેવ વ્રતમાચરેત્ ।
શિશુમારં તથાચાષં મત્સ્યમાંસં તથૈવ ચ॥ ૩૪.૧૦॥
ઉપોષ્ય દ્વાદશાહં તુ કૂષ્માણ્ડૈર્જુહુયાદ્ઘૃતમ્    ।
નકુલોલૂકમાર્જારં જગ્ધ્વા સાન્તપનં ચરેત્॥ ૩૪.૧૧॥
શ્વાપદોષ્ટ્રખરાઞ્જગ્ધ્વા તપ્તકૃચ્છ્રેણ  શુદ્ધ્યતિ ।
વ્રતવચ્ચૈવ સંસ્કારં પૂર્વેણ વિધિનૈવ તુ॥ ૩૪.૧૨॥
બકં ચૈવ બલાકાઞ્ચ હંસં કારણ્ડવં તથા ।
ચક્રવાકપલં જગ્ઘ્વા દ્વાદશાહમભોજનમ્॥ ૩૪.૧૩॥
કપોતં ટિટ્ટિભાઞ્ચૈવ શુકં સારસમેવ ચ ।
ઉલૂકં જાલપાદં ચ જગ્ધ્વાઽપ્યેતદ્વ્રતં ચરેત્॥ ૩૪.૧૪॥
શિશુમારં તથા ચાષં મત્સ્યમાંસં તથૈવ ચ ।
જગ્ધ્વા ચૈવ કટાહારમેતદેવ ચરેદ્વ્રતમ્॥ ૩૪.૧૫॥
કોકિલં ચૈવ મત્સ્યાંશ્ચ મણ્ડૂકં ભુજગં તથા ।
ગોમૂત્રયાવકાહારો માસેનૈકેન શુદ્ધ્યતિ॥ ૩૪.૧૬॥
જલેચરાંશ્ચ જલજાન્ પ્રણુદાનથવિષ્કિરાન્ ।
રક્તપાદાંસ્તથા જગ્ધ્વા સપ્તાહં ચૈતદાચરેત્॥ ૩૪.૧૭॥
શુનો માંસં શુષ્કમાંસમાત્માર્થં ચ તથા કૃતમ્ ।
ભુક્ત્વા માસં ચરેદેતત્ તત્પાપસ્યાપનુત્તયે॥ ૩૪.૧૮॥
વૃન્તાકં ભુસ્તૃણં શિગ્રું કુભાણ્ડં કરકં તથા ।
પ્રાજાપત્યં ચરેજ્જગ્ધ્વા ખડ્ગં કુમ્ભીકમેવ  ચ॥ ૩૪.૧૯॥
પલાણ્ડું  લશુનં ચૈવ ભુક્ત્વા ચાન્દ્રાયણં ચરેત્ ।
નાલિકાં તણ્ડુલીયં ચ પ્રાજાપત્યેન શુદ્ધ્યતિ॥ ૩૪.૨૦॥
અશ્માન્તકં તથા પોતં તપ્તકૃચ્છ્રેણ  શુદ્ધ્યતિ ।
પ્રાજાપત્યેન શુદ્ધિઃ સ્યાત્ કુસુમ્ભસ્ય ચ ભક્ષણે॥ ૩૪.૨૧॥
અલાબુ કિંશુકં   ચૈવ ભુક્ત્વા ચૈતદ્વ્રતં ચરેત્ ।
ઉદુમ્બરં ચ કામેન તપ્તકૃચ્છ્રેણ  શુદ્ધ્યતિ॥
વૃથા કૃસરસંયાવં પાયસાપૂપસઙ્કુલમ્ ।
ભુક્ત્વા ચૈવં વિધં ત્વન્નં ત્રિરાત્રેણ વિશુદ્ધ્યતિ॥

પીત્વા ક્ષીરાણ્યપેયાનિ બ્રહ્મચારી સમાહિતઃ ।
ગોમૂત્રયાવકાહારો માસેનૈકેન શુદ્ધ્યતિ॥
અનિર્દશાહં ગોક્ષીરં માહિષં ચાજમેવ ચ ।
સન્ધિન્યાશ્ચ વિવત્સાયાઃ પિબન્ ક્ષીરમિદં ચરેત્ ।
એતેષાં ચ વિકારાણિ પીત્વા મોહેન વા પુનઃ॥ ૩૪.૨૨॥
ગોમૂત્રયાવકાહારઃ સપ્તરાત્રેણ શુદ્ધ્યતિ ।
ભુક્ત્વા ચૈવ નવશ્રાદ્ધે મૃતકે સૂતકે તથા॥ ૩૪.૨૩॥
ચાન્દ્રાયણેન શુદ્ધ્યેત બ્રાહ્મણસ્તુ સમાહિતઃ ।
યસ્યાગ્નૌ હૂયતે  નિત્યમન્નસ્યાગ્રં ન દીયતે॥ ૩૪.૨૪॥
ચાન્દ્રાયણં ચરેત્ સમ્યક્ તસ્યાન્નપ્રાશને દ્વિજઃ ।
અભોજ્યાનાં તુ સર્વેષાં ભુક્ત્વા ચાન્નમુપસ્કૃતમ્॥ ૩૪.૨૫॥
અન્તાવસાયિનાં ચૈવ તપ્તકૃચ્છ્રેણ  શુદ્ધ્યતિ॥
ચાણ્ડાલાન્નં દ્વિજો ભુક્ત્વા સમ્યક્ ચાન્દ્રાયણં ચરેત્॥ ૩૪.૨૬॥
બુદ્ધિપૂર્વં તુ કૃચ્છ્રાબ્દં   પુનઃ સંસ્કારમેવ ચ ।
અસુરામદ્યપાનેન કુર્યાચ્ચાન્દ્રાયણવ્રતમ્॥ ૩૪.૨૭॥
અભોજ્યાન્નં તુ ભુક્ત્વા ચ પ્રાજાપત્યેન શુદ્ધ્યતિ ।
વિણ્મૂત્રપ્રાશનં કૃત્વા  રેતસશ્ચૈતદાચરેત્॥ ૩૪.૨૮॥
અનાદિષ્ટેષુ ચૈકાહં સર્વત્ર તુ યથાર્થતઃ ।
વિડ્વરાહખરોષ્ટ્રાણાં  ગોમાયોઃ કપિકાકયોઃ॥ ૩૪.૨૯॥
પ્રાશ્ય મૂત્રપુરીષાણિ દ્વિજશ્ચાન્દ્રાયણં ચરેત્ ।
અજ્ઞાનાત્ પ્રાશ્ય વિણ્મૂત્રં સુરાસંસ્પૃષ્ટમેવ ચ॥ ૩૪.૩૦॥
પુનઃ સંસ્કારમર્હન્તિ ત્રયો વર્ણા દ્વિજાતયઃ ।
ક્રવ્યાદાં પક્ષિણાં ચૈવ પ્રાશ્ય મૂત્રપુરીષકમ્॥ ૩૪.૩૧॥
મહાસાન્તપનં મોહાત્ તથા કુર્યાદ્દ્વિજોત્તમઃ  ।
ભાસમણ્ડૂકકુરરે વિષ્કિરે કૃચ્છ્રમાચરેત્  ॥ ૩૪.૩૨॥
પ્રાજાપત્યેન શુદ્ધ્યેત બ્રાહ્મણોચ્છિષ્ટભોજને ।
ક્ષત્રિયે તપ્તકૃચ્છ્રં સ્યાદ્વૈશ્યે ચૈવાતિકૃચ્છ્રકમ્ ॥ ૩૪.૩૩॥

શૂદ્રોચ્છિષ્ટં દ્વિજો ભુક્ત્વા કુર્યાચ્ચાન્દ્રાયણવ્રતમ્ ।
સુરાભાણ્ડોદરે વારિ પીત્વા ચાન્દ્રાયણં ચરેત્॥ ૩૪.૩૪॥
સમુચ્છિષ્ટં દ્વિજો ભુક્ત્વા ત્રિરાત્રેણ વિશુદ્ધ્યતિ ।
ગોમૂત્રયાવકાહારઃ પીતશેષં ચ વા ગવામ્॥ ૩૪.૩૫॥
અપો મૂત્રપુરીષાદ્યૈર્દૂષિતાઃ પ્રાશયેદ્યદા ।
તદા સાન્તપનં પ્રોક્તં વ્રતં પાપવિશોધનમ્॥ ૩૪.૩૬॥
ચાણ્ડાલકૂપભાણ્ડેષુ યદિ જ્ઞાનાત્ પિબેજ્જલમ્ ।
ચરેત્ સાન્તપનં કૃચ્છ્રં  બ્રાહ્મણઃ પાપશોધનમ્॥ ૩૪.૩૭॥
ચાણ્ડાલેન તુ સંસ્પૃષ્ટં પીત્વા વારિ દ્વિજોત્તમઃ ।
ત્રિરાત્રેણ વિશુદ્ધ્યેત પઞ્ચગવ્યેન ચૈવ હિ॥ ૩૪.૩૮॥
મહાપાતકિસંસ્પર્શે ભુક્ત્વા સ્નાત્વા દ્વિજો યદિ ।
બુદ્ધિપૂર્વં તુ મૂઢાત્મા તપ્તકૃચ્છ્રં સમાચરેત્॥ ૩૪.૩૯॥
સ્પૃષ્ટ્વા મહાપાતકિનં ચાણ્ડાલં વા રજસ્વલામ્ ।
પ્રમાદાદ્ભોજનં કૃત્વા  ત્રિરાત્રેણ વિશુદ્ધ્યતિ॥ ૩૪.૪૦॥
સ્નાનાર્હો યદિ ભુઞ્જીત અહોરાત્રેણ શુદ્ધ્યતિ ।
બુદ્ધિપૂર્વં તુ કૃચ્છ્રેણ   ભગવાનાહ પદ્મજઃ॥ ૩૪.૪૧॥
શુષ્કપર્યુષિતાદીનિ ગવાદિપ્રતિદૂષિતાઃ ।
ભુક્ત્વોપવાસં કુર્વીત કૃચ્છ્રપાદમથાપિ  વા॥ ૩૪.૪૨॥
સંવત્સરાન્તે કૃચ્છ્રં  તુ ચરેદ્વિપ્રઃ પુનઃ પુનઃ ।
અજ્ઞાતભુક્તશુદ્ધ્યર્થં જ્ઞાતસ્ય તુ વિશેષતઃ॥ ૩૪.૪૩॥
વ્રાત્યાનાં યજનં કૃત્વા  પરેષામન્ત્યકર્મ ચ ।
અભિચારમહીનં ચ ત્રિભિઃ કૃચ્છ્રૈર્વિશુદ્ધ્યતિ   ॥ ૩૪.૪૪॥
બ્રાહ્મણાદિહતાનાં તુ કૃત્વા  દાહાદિકાઃ ક્રિયાઃ ।
ગોમૂત્રયાવકાહારઃ પ્રાજાપત્યેન શુદ્ધ્યતિ॥ ૩૪.૪૫॥
તૈલાભ્યક્તોઽથવા કુર્યાદ્યદિ મૂત્રપુરીષકે ।
અહોરાત્રેણ શુદ્ધ્યેત શ્મશ્રુકર્માણિ મૈથુને॥ ૩૪.૪૬॥
એકાહેન વિહાયાગ્નિં  પરિહાર્ય દ્વિજોત્તમઃ ।

ત્રિરાત્રેણ વિશદ્ધ્યેત ત્રિરાત્રાત્ ષડહં પુનઃ॥ ૩૪.૪૭॥
દશાહં દ્વાદશાહં વા પરિહાર્ય પ્રમાદતઃ ।
કૃચ્છ્રં ચાન્દ્રાયણં કુર્યાત્ તત્પાપસ્યાપનુત્તયે॥ ૩૪.૪૮॥
પતિતાદ્દ્રવ્યમાદાય તદુત્સર્ગેણ શુદ્ધ્યતિ ।
ચરેત્ સાન્તપનં કૃચ્છ્રમિત્યાહ   ભગવાન્ મનુઃ॥ ૩૪.૪૯॥
અનાશકાન્નિવૃત્તાસ્તુ પ્રવ્રજ્યાવસિતાસ્તથા ।
ચરેયુસ્ત્રીણિ કૃચ્છ્રાણિ  ત્રીણિ ચાન્દ્રાયણાનિ ચ॥ ૩૪.૫૦॥
પુનશ્ચ જાતકર્માદિસંસ્કારૈઃ સંસ્કૃતા દ્વિજાઃ ।
શુદ્ધ્યેયુસ્તદ્વ્રતં સમ્યક્ ચરેયુર્ધર્મવર્દ્ધનાઃ॥ ૩૪.૫૧॥
અનુપાસિતસન્ધ્યસ્તુ તદહર્યાવકે વસેત્ ।
અનશ્નન્ સંયતમના રાત્રૌ ચેદ્રાત્રિમેવ હિ॥ ૩૪.૫૨॥
અકૃત્વા સમિદાધાનં શુચિઃ સ્નાત્વા સમાહિતઃ ।
ગાયત્ર્યષ્ટસહસ્રસ્ય જપ્યં કુર્યાદ્વિશુદ્ધયે॥ ૩૪.૫૩॥
ઉપવાસી ચરેત્ સન્ધ્યાં ગૃહસ્થોઽપિ પ્રમાદતઃ ।
સ્નાત્વા વિશુદ્ધ્યતે સદ્યઃ પરિશ્રાન્તસ્તુ સંયમાત્॥ ૩૪.૫૪॥
વેદોદિતાનિ નિત્યાનિ કર્માણિ ચ વિલોપ્ય તુ ।
સ્નાતકવ્રતલોપં તુ કૃત્વા  ચોપવસેદ્દિનમ્॥ ૩૪.૫૫॥
સંવત્સરં ચરેત્ કૃચ્છ્રમન્યોત્સાદી   દ્વિજોત્તમઃ ।
ચાન્દ્રાયણં ચરેદ્વ્રાત્યો ગોપ્રદાનેન શુદ્ધ્યતિ॥ ૩૪.૫૬॥
નાસ્તિક્યં યદિ કુર્વીત પ્રાજાપત્યં ચરેદ્દ્વિજઃ  ।
દેવદ્રોહં ગુરુદ્રોહં તપ્તકૃચ્છ્રેણ  શુદ્ધ્યતિ॥ ૩૪.૫૭॥
ઉષ્ટ્રયાનં સમારુહ્ય ખરયાનં ચ કામતઃ ।
ત્રિરાત્રેણ વિશુદ્ધ્યેત્ તુ નગ્નો વા પ્રવિશેજ્જલમ્॥ ૩૪.૫૮॥
ષષ્ઠાન્નકાલતા માસં સંહિતાજપ એવ ચ ।
હોમાશ્ચ શાકલા નિત્યમપાઙ્ક્તાનાં વિશોધનમ્॥ ૩૪.૫૯॥
નીલં રક્તં વસિત્વા ચ બ્રાહ્મણો વસ્ત્રમેવ હિ ।
અહોરાત્રોષિતઃ સ્નાતઃ પઞ્ચગવ્યેન શુદ્ધ્યતિ॥ ૩૪.૬૦॥

વેદધર્મપુરાણાનાં ચણ્ડાલસ્ય તુ ભાષણે ।
ચાન્દ્રાયણેન શુદ્ધિઃ સ્યાન્ન હ્યન્યા તસ્ય નિષ્કૃતિઃ ॥ ૩૪.૬૧॥
ઉદ્બન્ધનાદિનિહતં સંસ્પૃશ્ય બ્રાહ્મણઃ ક્વચિત્ ।
ચાન્દ્રાયણેન શુદ્ધિઃ સ્યાત્ પ્રાજાપત્યેન વા પુનઃ॥ ૩૪.૬૨॥
ઉચ્છિષ્ટો યદ્યનાચાન્તશ્ચાણ્ડાલાદીન્ સ્પૃશેદ્દ્વિજઃ  ।
પ્રમાદાદ્વૈ જપેત્ સ્નાત્વા ગાયત્ર્યષ્ટસહસ્રકમ્॥ ૩૪.૬૩॥
દ્રુપદાનાં શતં વાપિ બ્રહ્મચારી સમાહિતઃ ।
ત્રિરાત્રોપોષિતઃ સમ્યક્ પઞ્ચગવ્યેન શુદ્ધ્યતિ॥ ૩૪.૬૪॥
ચણ્ડાલપતિતાદીંસ્તુ  કામાદ્યઃ સંસ્પૃશેદ્દ્વિજઃ  ।
ઉચ્છિષ્ટસ્તત્ર કુર્વીત પ્રાજાપત્યં વિશુદ્ધયે॥ ૩૪.૬૫॥
ચાણ્ડાલસૂતકિશવાંસ્તથા નારીં  રજસ્વલામ્ ।
સ્પૃષ્ટ્વા સ્નાયાદ્વિશુદ્ધ્યર્થં તત્સ્પૃષ્ટપતિતાસ્તથા॥ ૩૪.૬૬॥
ચાણ્ડાલસૂતિકશવૈઃ સંસ્પૃષ્ટં સંસ્પૃશેદ્યદિ ।
પ્રમાદાત્ તત આચમ્ય જપં કુર્યાત્ સમાહિતઃ॥ ૩૪.૬૭॥
તત્ સ્પૃષ્ટસ્પર્શિનં   સ્પૃષ્ટ્વા બુદ્ધિપૂર્વં દ્વિજોત્તમઃ ।
આચમેત્ તદ્વિશુદ્ધ્યર્થં પ્રાહ દેવઃ પિતામહઃ॥ ૩૪.૬૮॥
ભુઞ્જાનસ્ય તુ વિપ્રસ્ય કદાચિત્ સંસ્પૃશેત્ યદિ ।
કૃત્વા  શૌચં તતઃ સ્નાયાદુપોષ્ય જુહુયાદ્વ્રતમ્॥ ૩૪.૬૯॥
ચાણ્ડાલાન્ત્યશવં સ્પૃષ્ટ્વા કૃચ્છ્રં કુર્યાદ્વિશુદ્ધયે ।
સ્પૃષ્ટ્વાઽભ્યક્તસ્ત્વસંસ્પૃશ્યમહોરાત્રેણ શુદ્ધ્યતિ॥ ૩૪.૭૦॥
સુરાં સ્પૃષ્ટ્વા દ્વિજઃ કુર્યાત્ પ્રાણાયામત્રયં શુચિઃ ।
પલાણ્ડું  લશુનં ચૈવ ઘૃતં પ્રાશ્ય તતઃ શુચિઃ॥ ૩૪.૭૧॥
બ્રાહ્મણસ્તુ શુના દષ્ટસ્ત્ર્યહં સાયં પયઃ પિબેત્ ।
નાભેરૂર્ધ્વં તુ દષ્ટસ્ય તદેવ દ્વિગુણં ભવેત્॥ ૩૪.૭૨॥
સ્યાદેતત્ ત્રિગુણં બાહ્વોર્મૂર્ધ્નિ  ચ સ્યાચ્ચતુર્ગુણમ્ ।
સ્નાત્વા જપેદ્વા સાવિત્રીં  શ્વભિર્દષ્ટો દ્વિજોત્તમઃ॥ ૩૪.૭૩॥
અનિર્વર્ત્ય મહાયજ્ઞાન્ યો ભુઙ્ક્તે તુ દ્વિજોત્તમઃ ।
અનાતુરઃ સતિ ધને કૃચ્છ્રાર્દ્ધેન   સ શુદ્ધ્યતિ॥ ૩૪.૭૪॥

આહિતાગ્નિરુપસ્થાનં ન કુર્યાદ્યસ્તુ પર્વણિ ।
ઋતૌ ન ગચ્છેદ્ભાર્યાં વા સોઽપિ કૃચ્છ્રાર્દ્ધમાચરેત્ ॥ ૩૪.૭૫॥
વિનાઽદ્ભિરપ્સુ નાપ્યાર્ત્તઃ શરીરં સન્નિવેશ્ય ચ ।
સચૈલો જલમાપ્લુત્ય ગામાલભ્ય વિશુદ્ધ્યતિ॥ ૩૪.૭૬॥
બુદ્ધિપૂર્વં ત્વભ્યુદિતો જપેદન્તર્જલે દ્વિજઃ ।
ગાયત્ર્યષ્ટસહસ્રં તુ ત્ર્યહં ચોપવસેદ્વ્રતી॥ ૩૪.૭૭॥
અનુગમ્યેચ્છયા શૂદ્રં પ્રેતીભૂતં દ્વિજોત્તમઃ ।
ગાયત્ર્યષ્ટસહસ્રં ચ જપ્યં કુર્યાન્નદીષુ ચ॥ ૩૪.૭૮॥
કૃત્વા  તુ શપથં વિપ્રો વિપ્રસ્ય વધસંયુતમ્ ।
સચૈવ યાવકાન્નેન કુર્યાચ્ચાન્દ્રાયણં વ્રતમ્॥ ૩૪.૭૯॥
પઙ્ક્ત્યાં વિષમદાનં તુ કૃત્વા  કૃચ્છ્રેણ  શુદ્ધ્યતિ ।
છાયાં શ્વપાકસ્યારુહ્ય સ્નાત્વા સમ્પ્રાશયેદ્ઘૃતમ્ ॥ ૩૪.૮૦॥
ઈક્ષેદાદિત્યમશુચિર્દૃષ્ટ્વાગ્નિં  ચન્દ્રમેવ વા ।
માનુષં ચાસ્થિ સંસ્પૃશ્ય સ્નાનં કૃત્વા  વિશુદ્ધ્યતિ॥ ૩૪.૮૧॥
કૃત્વા  તુ મિથ્યાધ્યયનં ચરેદ્ભૈક્ષં તુ વત્સરમ્ ।
કૃતઘ્નો બ્રાહ્મણગૃહે પઞ્ચસંવત્સરં વ્રતી॥ ૩૪.૮૨॥
હુઙ્કારં બ્રાહ્મણસ્યોક્ત્વા ત્વઙ્કારં ચ ગરીયસઃ ।
સ્નાત્વાઽનશ્નન્નહઃ શેષં પ્રણિપત્ય પ્રસાદયેત્॥ ૩૪.૮૩॥
તાડયિત્વા તૃણેનાપિ કણ્ઠં બદ્ધ્વાપિ વાસસા ।
વિવાદે વાપિ નિર્જિત્ય   પ્રણિપત્ય પ્રસાદયેત્॥ ૩૪.૮૪॥
અવગૂર્ય ચરેત્ કૃચ્છ્રમતિકૃચ્છ્રં   નિપાતને ।
કૃચ્છ્રાતિકૃચ્છ્રૌ   કુર્વીત વિપ્રસ્યોત્પાદ્ય શોણિતમ્॥ ૩૪.૮૫॥
ગુરોરાક્રોશમનૃતં કૃત્વા  કુર્યાદ્વિશોધનમ્ ।
એકરાત્રં ત્રિરાત્રં વા તત્પાપસ્યાપનુત્તયે॥ ૩૪.૮૬॥
દેવર્ષીણામભિમુખં ષ્ઠીવનાક્રોશને કૃતે ।
ઉલ્મુકેન દહેજ્જિહ્વાં દાતવ્યં ચ હિરણ્યકમ્॥ ૩૪.૮૭॥
દેવોદ્યાને તુ યઃ કુર્યાન્મૂત્રોચ્ચારં સકૃદ્દ્વિજઃ  ।

છિન્દ્યાચ્છિશ્નં તુ શુદ્ધ્યર્થં ચરેચ્ચાન્દ્રાયણં તુ વા॥ ૩૪.૮૮॥
દેવતાયતને મૂત્રં કૃત્વા  મોહાદ્દ્વિજોત્તમઃ  ।
શિશ્નસ્યોત્કર્ત્તનં કૃત્વા  ચાન્દ્રાયણમથાચરેત્॥ ૩૪.૮૯॥
દેવતાનામૃષીણાં ચ દેવાનાં ચૈવ કુત્સનમ્ ।
કૃત્વા  સમ્યક્ પ્રકુર્વીત પ્રાજાપત્યં દ્વિજોત્તમઃ॥ ૩૪.૯૦॥
તૈસ્તુ સમ્ભાષણં કૃત્વા  સ્નાત્વા દેવાન્ સમર્ચયેત્ ।
દૃષ્ટ્વા વીક્ષેત ભાસ્વન્તં સ્મૃત્વા વિશેશ્વરં સ્મરેત્॥ ૩૪.૯૧॥
યઃ સર્વભૂતાધિપતિં  વિશ્વેશાનં વિનિન્દતિ ।
ન તસ્ય નિષ્કૃતિઃ  શક્યા કર્ત્તું વર્ષશતૈરપિ॥ ૩૪.૯૨॥
ચાન્દ્રાયણં ચરેત્ પૂર્વં કૃચ્છ્રં  ચૈવાતિકૃચ્છ્રકમ્  ।
પ્રપન્નઃ શરણં દેવં તસ્માત્ પાપાદ્વિમુચ્યતે॥ ૩૪.૯૩॥
સર્વસ્વદાનં વિધિવત્ સર્વપાપવિશોધનમ્ ।
ચાન્દ્રાયણં ચ વિધિના કૃચ્છ્રં ચૈવાતિકૃચ્છ્રકમ્ ॥ ૩૪.૯૪॥
પુણ્યક્ષેત્રાભિગમનં સર્વપાપવિનાશનમ્ ।
અમાવસ્યાં તિથિં  પ્રાપ્ય યઃ સમારાધયેચ્છિવમ્॥ ૩૪.૯૫॥
બ્રાહ્મણાન્ પૂજયિત્વા તુ સર્વપાપૈઃ પ્રમુચ્યતે॥ ૩૪.૯૬॥
કૃષ્ણાષ્ટમ્યાં મહાદેવં તથા કૃષ્ણચતુર્દશીમ્ ।
સમ્પૂજ્ય બ્રાહ્મણમુખે સર્વપાપૈઃ પ્રમુચ્યતે॥ ૩૪.૯૭॥
ત્રયોદશ્યાં તથા રાત્રૌ સોપહારં ત્રિલોચનમ્ ।
દૃષ્ટ્વેશં પ્રથમે યામે મુચ્યતે સર્વપાતકૈઃ॥ ૩૪.૯૮॥
ઉપોષિતશ્ચતુર્દશ્યાં કૃષ્ણપક્ષે સમાહિતઃ ।
યમાય ધર્મરાજાય મૃત્યવે ચાન્તકાય ચ॥ ૩૪.૯૯॥
વૈવસ્વતાય કાલાય સર્વપ્રહરણાય ચ ।
પ્રત્યેકં તિલસંયુક્તાન્ દદ્યાત્ સપ્તોદકાઞ્જલીન્॥ ૩૪.૧૦૦॥
સ્નાત્વા દદ્યાચ્ચ પૂર્વાહ્ણે મુચ્યતે સર્વપાતકૈઃ ।
બ્રહ્મચર્યમધઃશય્યામુપવાસં દ્વિજાર્ચનમ્॥ ૩૪.૧૦૧॥
વ્રતેષ્વેતેષુ કુર્વીત શાન્તઃ સંયતમાનસઃ ।

અમાવસ્યાયાં બ્રહ્માણં સમુદ્દિશ્ય પિતામહમ્॥ ૩૪.૧૦૨॥
બ્રાહ્મણાંસ્ત્રીન્ સમભ્યર્ચ્ય મુચ્યતે સર્વપાતકૈઃ ।
ષષ્ઠ્યામુપોષિતો દેવં શુક્લપક્ષે સમાહિતઃ॥ ૩૪.૧૦૩॥
સપ્તમ્યામર્ચયેદ્ભાનું મુચ્યતે સર્વપાતકૈઃ ।
ભરણ્યાં ચ ચતુર્થ્યાં ચ શનૈશ્ચરદિને યમમ્॥ ૩૪.૧૦૪॥
પૂજયેત્ સપ્તજન્મોત્થૈર્મુચ્યતે પાતકૈર્નરઃ॥
એકાદશ્યાં નિરાહારઃ સમભ્યર્ચ્ય જનાર્દનમ્॥ ૩૪.૧૦૫॥
દ્વાદશ્યાં શુક્લપક્ષસ્ય મહાપાપૈઃ પ્રમુચ્યતે ।
તપો જપસ્તીર્થસેવા દેવબ્રાહ્મણપૂજનમ્॥ ૩૪.૧૦૬॥
ગ્રહણાદિષુ કાલેષુ મહાપાતકશોધનમ્ ।
યઃ સર્વપાપયુક્તોઽપિ પુણ્યતીર્થેષુ માનવઃ॥ ૩૪.૧૦૭॥
નિયમેન ત્યજેત્ પ્રાણાન્ સ મુચ્યેત્ સર્વપાતકૈઃ ।
બ્રહ્મઘ્નં વા કૃતઘ્નં વા મહાપાતકદૂષિતમ્॥ ૩૪.૧૦૮॥
ભર્ત્તારમુદ્ધરેન્નારી પ્રવિષ્ટા સહ પાવકમ્ ।
એતદેવ પરં સ્ત્રીણાં પ્રાયશ્ચિત્તં વિદુર્બુધાઃ॥ ૩૪.૧૦૯॥
સર્વપાપસમુદ્ભૂતૌ નાત્ર કાર્યા વિચારણા ।
પતિવ્રતા તુ યા નારી ભર્તૃશુશ્રૂષણોત્સુકા ।
ન તસ્યા વિદ્યતે પાપમિહ લોકે પરત્ર ચ॥ ૩૪.૧૧૦॥
પતિવ્રતા ધર્મરતા ભદ્રાણ્યેવ સભેત્ સદા ।
નાસ્યાઃ પરાભવં કર્ત્તું શક્નોતીહ જનઃ ક્વચિત્॥ ૩૪.૧૧૧॥
યથા રામસ્ય સુભગા સીતા ત્રૈલોક્યવિશ્રુતા ।
પત્ની દાશરથેર્દેવી વિજિગ્યે રાક્ષસેશ્વરમ્॥ ૩૪.૧૧૨॥
રામસ્ય ભાર્યાં વિમલાં રાવણો રાક્ષસેશ્વરઃ ।
સીતાં વિશાલનયનાં ચકમે કાલચોદિતઃ॥ ૩૪.૧૧૩॥
ગૃહીત્વા માયયા વેષં ચરન્તીં  વિજને વને ।
સમાહર્ત્તું મતિં  ચક્રે તાપસઃ કિલ કામિનીમ્॥ ૩૪.૧૧૪॥
વિજ્ઞાય સા ચ તદ્ભાવં સ્મૃત્વા દાશરથિં  પતિમ્ ।

જગામ શરણં વહ્નિમાવસથ્યં શુચિસ્મિતા॥ ૩૪.૧૧૫॥
ઉપતસ્થે મહાયોગં સર્વદોષવિનાશનમ્ ।
કૃતાઞ્જલી રામપત્ની સાક્ષાત્ પતિમિવાચ્યુતમ્॥ ૩૪.૧૧૬॥
નમસ્યામિ મહાયોગં કૃતાન્તં ગહનં પરમ્ ।
દાહકં સર્વભૂતાનામીશાનં કાલરૂપિણમ્॥ ૩૪.૧૧૭॥
નમસ્યે પાવકં દેવં શાશ્વતં વિશ્વતોમુખમ્ ।
યોગનં કૃત્તિવસનં  ભૂતેશં પરમમ્પદમ્॥ ૩૪.૧૧૮॥
આત્માનં દીપ્તવપુષં સર્વભૂતહૃદિ સ્થિતમ્ ।
તં પ્રપદ્યે જગન્મૂર્ત્તિં  પ્રભવં સર્વતેજસામ્ ।
મહાયોગેશ્વરં વહ્નિમાદિત્યં પરમેષ્ઠિનમ્॥ ૩૪.૧૧૯॥
પ્રપદ્યે શરણં રુદ્રં મહાગ્રાસં ત્રિશૂલિનમ્ ।
કાલાગ્નિં  યોગિનામીશં ભોગમોક્ષફલપ્રદમ્॥ ૩૪.૧૨૦॥
પ્રપદ્યે ત્વાં વિરૂપાક્ષં ભૂર્ભુવઃ સ્વઃ સ્વરૂપિણમ્ ।
હિરણ્મયે ગૃહે ગુપ્તં મહાન્તમમિતૌજસમ્॥ ૩૪.૧૨૧॥
વૈશ્વાનરં પ્રપદ્યેઽહં સર્વભૂતેષ્વવસ્થિતમ્ ।
હવ્યકવ્યવહં દેવં પ્રપદ્યે વહ્નિમીશ્વરમ્॥ ૩૪.૧૨૨॥
પ્રપદ્યે તત્પરં તત્ત્વં વરેણ્યં સવિતુઃ શિવમ્ ।
ભાર્ગવાગ્નિઃ પરં જ્યોતિઃ રક્ષ માં હવ્યવાહન॥ ૩૪.૧૨૩॥
ઇતિ વહ્ન્યષ્ટકં  જપ્ત્વા રામપત્ની યશસ્વિની ।
ધ્યાયન્તી મનસા તસ્થૌ રામમુન્મીલિતેક્ષણા॥ ૩૪.૧૨૪॥
અથાવસથ્યાદ્ભગવાન્ હવ્યવાહો મહેશ્વરઃ ।
આવિરાસીત્ સુદીપ્તાત્મા તેજસા નિર્દહન્નિવ॥ ૩૪.૧૨૫॥
સૃષ્ટ્વા માયામયીં  સીતાં સ રાવણવધેપ્સયા ।
સીતામાદાય ધર્મિષ્ઠાં   પાવકોઽન્તરધીયત॥ ૩૪.૧૨૬॥
તાં દૃષ્ટ્વા તાદૃશીં  સીતાં રાવણો રાક્ષસેશ્વરઃ ।
સમાદાય યયૌ લઙ્કાં સાગરાન્તરસંસ્થિતામ્॥ ૩૪.૧૨૭॥
કૃત્વાઽથ  રાવણવધં રામો લક્ષ્મણસંયુતઃ ।
સમાદાયાભવત્ સીતાં શઙ્કાકુલિતમાનસઃ ॥ ૩૪.૧૨૮॥

સા પ્રત્યયાય ભૂતાનાં સીતા માયામયી પુનઃ ।
વિવેશ પાવકં દીપ્તં દદાહ જ્વલનોઽપિ તામ્॥ ૩૪.૧૨૯॥
દગ્ધ્વા માયામયીં  સીતાં ભગવાનુગ્રદીધિતિઃ ।
રામાયાદર્શયત્ સીતાં પાવકોઽભૂત્ સુરપ્રિયઃ॥ ૩૪.૧૩૦॥
પ્રગૃહ્ય ભર્ત્તુશ્ચરણૌ કરાભ્યાં સા સુમધ્યમા ।
ચકાર પ્રણતિં  ભૂમૌ રામાય જનકાત્મજા॥ ૩૪.૧૩૧॥
દૃષ્ટ્વા હૃષ્ટમના રામો વિસ્મયાકુલલોચનઃ ।
નનામ વહ્નિં  સિરસા તોષયામાસ રાઘવઃ॥ ૩૪.૧૩૨॥
ઉવાચ વહ્નિર્ભગવાન્ કિમેષા વરવર્ણિની   ।
દગ્ધા ભગવતા પૂર્વં દૃષ્ટા મત્પાર્શ્વમાગતા॥ ૩૪.૧૩૩॥
તમાહ દેવો લોકાનાં દાહકો હવ્યવાહનઃ ।
યથાવૃત્તં દાશરથિં  ભૂતાનામેવ સન્નિધૌ॥ ૩૪.૧૩૪॥
ઇયં સા મિથિલેશેન પાર્વતીં  રુદ્રવલ્લભામ્ ।
આરાધ્ય લબ્ધ્વા તપસા દેવ્યાશ્ચાત્યન્તવલ્લભા॥ ૩૪.૧૩૫॥
ભર્ત્તુઃ શુશ્રૂષણોપેતા સુશીલેયં પતિવ્રતા ।
ભવાનીપાર્શ્વમાનીતા મયા રાવણકામિતા॥ ૩૪.૧૩૬॥
યા નીતા રાક્ષસેશેન સીતા સા ભસ્મતાં ગતા ।
મયા માયામયી સૃષ્ટા રાવણસ્ય વધાય સા॥ ૩૪.૧૩૭॥
તદર્થં ભવતા દુષ્ટો રાવણો રાક્ષસેશ્વરઃ ।
મયોપસંહૃતા ચૈવ હતો લોકવિનાશનઃ॥ ૩૪.૧૩૮॥
ગૃહાણ વિમલામેનાં જાનકીં વચનાન્મમ ।
પશ્ય નારાયણં દેવં સ્વાત્માનં પ્રભવાવ્યયમ્॥ ૩૪.૧૩૯॥
ઇત્યુક્ત્વા ભગવાંશ્ચણ્ડો વિશ્વાર્ચિર્વિશ્વતોમુખઃ     ।
માનિતો રાઘવેણાગ્નિર્ભૂતૈશ્ચાન્તરધીયત॥ ૩૪.૧૪૦॥
એતત્ પતિવ્રતાનાં વૈ માહાત્મ્યં કથિતં મયા ।
સ્ત્રીણાં સર્વાઘશમનં પ્રાયશ્ચિત્તમિદં સ્મૃતમ્॥ ૩૪.૧૪૧॥
અશેષપાપયુક્તસ્તુ પુરુષોઽપિ સુસંયતઃ ।

તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

સ્વદેહં પુણ્યતીર્થેષુ ત્યક્ત્વા મુચ્યેત કિલ્બિષાત્॥ ૩૪.૧૪૨॥
પૃથિવ્યાં સર્વતીર્થેષુ સ્નાત્વા પુણ્યેષુ વા દ્વિજઃ ।
મુચ્યતે પાતકૈઃ સર્વૈઃ સમસ્તૈરપિ પૂરુષઃ॥ ૩૪.૧૪૩॥
વ્યાસ ઉવાચ ।
ઇત્યેષ માનવો ધર્મો યુષ્માકં કથિતો મયા ।
મહેશારાધનાર્થાય જ્ઞાનયોગં ચ શાશ્વતમ્॥ ૩૪.૧૪૪॥
યોઽનેન વિધિના યુક્તો જ્ઞાનયોગં સમાચરેત્ ।
સ પશ્યતિ મહાદેવં નાન્યઃ કલ્પશતૈરપિ॥ ૩૪.૧૪૫॥
સ્થાપયેદ્યઃ પરં ધર્મં જ્ઞાનં તત્પારમેશ્વરમ્ ।
ન તસ્માદધિકો લોકે સ યોગી પરમો મતઃ॥ ૩૪.૧૪૬॥
યઃ સંસ્થાપયિતું શક્તો ન કુર્યાન્મોહિતો જનઃ ।
સ યોગયુક્તોઽપિ મુનિર્નાત્યર્થં ભગવત્પ્રિયઃ॥ ૩૪.૧૪૭॥
તસ્માત્ સદૈવ દાતવ્યં બ્રાહ્મણેષુ વિશેષતઃ ।
ધર્મયુક્તેષુ શાન્તેષુ શ્રદ્ધયા ચાન્વિતેષુ વૈ॥ ૩૪.૧૪૮॥
યઃ પઠેદ્ભવતાં નિત્યં સંવાદં મમ ચૈવ હિ ।
સર્વપાપવિનિર્મુક્તો ગચ્છેત પરમાં ગતિમ્॥ ૩૪.૧૪૯॥
શ્રાદ્ધે વા દૈવિકે કાર્યે બ્રાહ્મણાનાં ચ સન્નિધૌ ।
પઠેત નિત્યં સુમનાઃ શ્રોતવ્યં ચ દ્વિજાતિભિઃ॥ ૩૪.૧૫૦॥
યોઽર્થં વિચાર્ય યુક્તાત્મા શ્રાવયેદ્બ્રાહ્મણાન્ શુચીન્ ।
સ દોષકઞ્ચુકં ત્યક્ત્વા યાતિ દેવં મહેશ્વરમ્॥ ૩૪.૧૫૧॥
એતાવદુક્ત્વા ભગવાન્ વ્યાસઃ સત્યવતીસુતઃ ।
સમાશ્વાસ્ય મુનીન્ સૂતં જગામ ચ યથાગતમ્॥ ૩૪.૧૫૨॥
ઇતી શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
ત્રયસ્ત્રિશોઽધ્યાયઃ॥ ૩૪॥

૩૫
કૂર્મપુરાણે ઉત્તરભાગે પઞ્ચત્રિંશત્તમોઽધ્યાયઃ 
ઋષય ઊચુઃ ।

તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

તીર્થાનિ યાનિ લોકેઽસ્મિન્ વિશ્રુતાનિ માહન્તિ ચ ।
તાનિ ત્વં કથયાસ્માકં રોમહર્ષણ સામ્પ્રતમ્॥ ૩૫.૧॥
રોમહર્ષણ ઉવાચ ।
શ‍ૃણુધ્વં કથયિષ્યેઽહં તીર્થાનિ વિવિધાનિ ચ ।
કથિતાનિ પુરાણેષુ મુનિભિર્બ્રહ્મવાદિભિઃ॥ ૩૫.૨॥
યત્ર સ્નાનં જપો હોમઃ શ્રાદ્ધદાનાદિકં કૃતમ્ ।
એકૈકશો મુનિશ્રેષ્ઠાઃ પુનાત્યાસપ્તમં કુલમ્॥ ૩૫.૩॥
પઞ્ચયોજનવિસ્તીર્ણં બ્રહ્મણઃ પરમેષ્ઠિનઃ ।
પ્રયાગં પ્રથિતં તીર્થં તસ્ય માહાત્મ્યમીરિતમ્॥ ૩૫.૪॥
અન્યચ્ચ તીર્થપ્રવરં કુરૂણાં દેવવન્દિતમ્ ।
ઋષીણામાશ્રમૈર્જુષ્ટં  સર્વપાપવિશોધનમ્॥ ૩૫.૫॥
તત્ર સ્નાત્વા વિશુદ્ધાત્મા દમ્ભમાત્સર્યવર્જિતઃ   ।
દદાતિ યત્કિઞ્ચિદપિ પુનાત્યુભયતઃ કુલમ્॥ ૩૫.૬॥
ગયાતીર્થં પરં ગુહ્યં પિતૄણાં ચાતિ દુર્લ્લભમ્ ।
કૃત્વા  પિણ્ડપ્રદાનં તુ ન ભૂયો જાયતે નરઃ॥ ૩૫.૭॥
સકૃદ્ગયાભિગમનં કૃત્વા  પિણ્ડં દદાતિ યઃ ।
તારિતાઃ પિતરસ્તેન યાસ્યન્તિ પરમાં ગતિમ્॥ ૩૫.૮॥
તત્ર લોકહિતાર્થાય રુદ્રેણ પરમાત્મના ।
શિલાતલે પદં ન્યસ્તં તત્ર પિતૄન્ પ્રસાદયેત્॥ ૩૫.૯॥
ગયાઽભિગમનં કર્ત્તું યઃ શક્તો નાભિગચ્છતિ ।
શોચન્તિ પિતરસ્તં વૈ વૃથા તસ્ય પરિશ્રમઃ॥ ૩૫.૧૦॥
ગાયન્તિ પિતરો ગાથાઃ કીર્ત્તયન્તિ મહર્ષયઃ ।
ગયાં યાસ્યતિ યઃ કશ્ચિત્ સોઽસ્માન્ સન્તારયિષ્યતિ॥ ૩૫.૧૧॥
યદિ સ્યાત્ પાતકોપેતઃ સ્વધર્મપરિવર્જિતઃ   ।
ગયાં યાસ્યતિ વંશ્યો યઃ સોઽસ્માન્ સન્તારયિષ્યતિ॥ ૩૫.૧૨॥
એષ્ટવ્યા બહવઃ પુત્રાઃ શીલવન્તો ગુણાન્વિતાઃ ।
તેષાં તુ સમવેતાનાં યદ્યેકોઽપિ ગયાં વ્રજેત્॥ ૩૫.૧૩॥
તસ્માત્ સર્વપ્રયત્નેન બ્રાહ્મણસ્તુ વિશેષતઃ ।

તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

પ્રદદ્યાદ્વિધિવત્ પિણ્ડાન્ ગયાં ગત્વા સમાહિતઃ॥ ૩૫.૧૪॥
ધન્યાસ્તુ ખલુ તે મર્ત્યા ગયાયાં પિણ્ડદાયિનઃ ।
કુલાન્યુભયતઃ સપ્ત સમુદ્ધૃત્યાપ્નુયુઃ પરમ્॥ ૩૫.૧૫॥
અન્યચ્ચ તીર્થપ્રવરં સિદ્ધાવાસમુદાહૃતમ્ ।
પ્રભાસમિતિ વિખ્યાતં યત્રાસ્તે ભગવાન્ ભવઃ॥ ૩૫.૧૬॥
તત્ર સ્નાનં તપઃ શ્રાદ્ધં બ્રાહ્મણાનાં ચ પૂજનમ્ ।
કૃત્વા  લોકમવાપ્નોતિ બ્રહ્મણોઽક્ષય્યમુત્તમમ્॥ ૩૫.૧૭॥
તીર્થં ત્રૈયમ્બકં નામ સર્વદેવનમસ્કૃતમ્ ।
પૂજયિત્વા તત્ર રુદ્રં જ્યોતિષ્ટોમફલં લભેત્॥ ૩૫.૧૮॥
સુવર્ણાક્ષં મહાદેવં સમભ્યર્ચ્ય કપર્દિનમ્   ।
બ્રાહ્મણાન્ પૂજયિત્વા તુ ગાણપત્યં લભેદ્ધ્રુવમ્॥ ૩૫.૧૯॥
સોમેશ્વરં તીર્થવરં રુદ્રસ્ય પરમેષ્ઠિનઃ ।
સર્વવ્યાધિહરં પુણ્યં રુદ્રસાલોક્યકારણમ્॥ ૩૫.૨૦॥
તીર્થાનાં પરમં તીર્થં વિજયં નામ શોભનમ્ ।
તત્ર લિઙ્ગં  મહેશસ્ય વિજયં નામ વિશ્રુતમ્॥ ૩૫.૨૧॥
ષણ્માસનિયતાહારો બ્રહ્મચારી સમાહિતઃ ।
ઉષિત્વા તત્ર વિપ્રેન્દ્રા યાસ્યન્તિ પરમં પદમ્॥ ૩૫.૨૨॥
અન્યચ્ચ તીર્થપ્રવરં પૂર્વદેશેષુ શોભનમ્ ।
એકાન્તં દેવદેવસ્ય ગાણપત્યફલપ્રદમ્॥ ૩૫.૨૩॥
દત્ત્વાત્ર શિવભક્તાનાં કિઞ્ચિચ્છશ્વન્મહીં શુભામ્ ।
સાર્વભૌમો ભવેદ્રાજા મુમુક્ષુર્મોક્ષમાપ્નુયાત્॥ ૩૫.૨૪॥
મહાનદીજલં પુણ્યં સર્વપાપવિનાશનમ્ ।
ગ્રહણે સમુપસ્પૃશ્ય મુચ્યતે સર્વપાતકૈઃ॥ ૩૫.૨૫॥
અન્યા ચ વિરજા નામ નદી ત્રૈલોક્યવિશ્રુતા ।
તસ્યાં સ્નાત્વા નરો વિપ્રા બ્રહ્મલોકે મહીયતે॥ ૩૫.૨૬॥
તીર્થં નારાયણસ્યાન્યન્નામ્ના તુ પુરુષોત્તમમ્ ।
તત્ર નારાયણઃ શ્રીમાનાસ્તે પરમપૂરુષઃ॥ ૩૫.૨૭॥

14 sanskritdocuments.org



તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

પૂજયિત્વા પરં વિષ્ણું સ્નાત્વા તત્ર દ્વિજોત્તમઃ ।
બ્રાહ્મણાન્ પૂજયિત્વા તુ વિષ્ણુલોકમવાપ્નુયાત્॥ ૩૫.૨૮॥
તીર્થાનાં પરમં તીર્થં ગોકર્ણં નામ વિશ્રુતમ્ ।
સર્વપાપહરં શમ્ભોર્નિવાસઃ   પરમેષ્ઠિનઃ॥ ૩૫.૨૯॥
દૃષ્ટ્વા લિઙ્ગં  તુ દેવસ્ય ગોકર્ણેશ્વરમુત્તમમ્ ।
ઈપ્સિતાઁલ્લભતે કામાન્ રુદ્રસ્ય દયિતો ભવેત્॥ ૩૫.૩૦॥
ઉત્તરં ચાપિ ગોકર્ણં લિઙ્ગં  દેવસ્ય શૂલિનઃ ।
મહાદેવં અર્ચયિત્વા શિવસાયુજ્યમાપ્નુયાત્॥ ૩૫.૩૧॥
તત્ર દેવો મહાદેવઃ સ્થાણુરિત્યભિવિશ્રુતઃ ।
તં દૃષ્ટ્વા સર્વપાપેભ્યો મુચ્યતે તત્ક્ષણાન્નરઃ॥ ૩૫.૩૨॥
અન્યત્ કુબ્જામ્રમતુલં સ્થાનં વિષ્ણોર્મહાત્મનઃ ।
સમ્પૂજ્ય પુરુષં વિષ્ણું શ્વેતદ્વીપે મહીયતે॥ ૩૫.૩૩॥
યત્ર નારાયણો દેવો રુદ્રેણ ત્રિપુરારિણા ।
કૃત્વા  યજ્ઞસ્ય મથનં દક્ષસ્ય તુ વિસર્જિતઃ  ॥ ૩૫.૩૪॥
સમન્તાદ્યોજનં ક્ષેત્રં સિદ્ધર્ષિગણવન્દિતમ્   ।
પુણ્યમાયતનં વિષ્ણોસ્તત્રાસ્તે પુરુષોત્તમઃ॥ ૩૫.૩૫॥
અન્યત્ કોકામુખે વિષ્ણોસ્તીર્થમદ્ભુતકર્મણઃ ।
મૃતોઽત્ર પાતકૈર્મુક્તો વિષ્ણુસારૂપ્યમાપ્નુયાત્॥ ૩૫.૩૬॥
શાલગ્રામં મહાતીર્થં વિષ્ણોઃ પ્રીતિવિવર્ધનમ્ ।
પ્રાણાંસ્તત્ર નરસ્ત્યક્ત્વા હૃષીકેષં પ્રપશ્યતિ॥ ૩૫.૩૭॥
અશ્વતીર્થમિતિ ખ્યાતં સિદ્ધાવાસં સુપાવનમ્ ।
આસ્તે હયશિરા નિત્યં તત્ર નારાયણઃ સ્વયમ્॥ ૩૫.૩૮॥
તીર્થં ત્રૈલોક્યવિખ્યાતં સિદ્ધવાસં સુશોભનમ્ ।
તત્રાસ્તિ પુણ્યદં તીર્થં બ્રહ્મણઃ પરમેષ્ટિનઃ॥ ૩૫.૩૯॥
પુષ્કરં સર્વપાપઘ્નં મૃતાનાં બ્રહ્મલોકદમ્ ।
મનસા સંસ્મરેદ્યસ્તુ પુષ્કરં વૈ દ્વિજોત્તમઃ॥ ૩૫.૪૦॥
પૂયતે પાતકૈઃ સર્વૈઃ શક્રેણ સહ મોદતે ।
તત્ર દેવાઃ સગન્ધર્વાઃ સયક્ષોરગરાક્ષસાઃ॥ ૩૫.૪૧॥

tIrthamAhAtmyamkUrmapurANe.pdf 15

ઉપાસતે સિદ્ધસઙ્ઘા  બ્રહ્માણં પદ્મસમ્ભવમ્ ।
તત્ર સ્નાત્વા ભવેચ્છુદ્ધો  બ્રહ્માણં પરમેષ્ઠિનમ્॥ ૩૫.૪૨॥
પૂજયિત્વા દ્વિજવરં બ્રહ્માણં સમ્પ્રપશ્યતિ ।
તત્રાભિગમ્ય દેવેશં પુરુહૂતમનિન્દિતમ્॥ ૩૫.૪૩॥
સુરૂપો જાયતે મર્ત્યઃ સર્વાન્ કામાનવાપ્નુયાત્ ।
સપ્તસારસ્વતં તીર્થં બ્રહ્માદ્યૈઃ સેવિતં પરમ્॥ ૩૫.૪૪॥
પૂજયિત્વા તત્ર રુદ્રમશ્વમેધફલં લભેત્ ।
યત્ર મઙ્કણકો રુદ્રં પ્રપન્નઃ પરમેશ્વરમ્॥ ૩૫.૪૫॥
આરાધયામાસ શિવં તપસા ગોવૃષધ્વજમ્ ।
પ્રજજ્વાલાથ તપસા મુનિર્મઙ્કણકસ્તદા॥ ૩૫.૪૬॥
નનર્ત્ત હર્ષવેગેન જ્ઞાત્વા રુદ્રં સમાગતમ્ ।
તં પ્રાહ ભગવાન્ રુદ્રઃ કિમર્થં નર્તિતં   ત્વયા॥ ૩૫.૪૭॥
દૃષ્ટ્વાઽપિ દેવમીશાનં નૃત્યતિ સ્મ પુનઃ પુનઃ ।
સોઽન્વીક્ષ્ય ભગવાનીશઃ સગર્વં ગર્વશાન્તયે॥ ૩૫.૪૮॥
સ્વકં દેહં વિદાર્યાસ્મૈ ભસ્મરાશિમદર્શયત્ ।
પશ્યેમં મચ્છરીરોત્થં ભસ્મરાશિં  દ્વિજોત્તમ॥ ૩૫.૪૯॥
માહાત્મ્યમેતત્ તપસસ્ત્વાદૃશોઽન્યોઽપિ વિદ્યતે ।
યત્ સગર્વં હિ ભવતા નર્તિતં   મુનિપુઙ્ગવ ॥ ૩૫.૫૦॥
ન યુક્તં તાપસસ્યૈતત્ ત્વત્તોઽપ્યત્રાધિકો હ્યહમ્ ।
ઇત્યાભાષ્ય મુનિશ્રેષ્ઠં સ રુદ્રઃ કિલ વિશ્વદૃક્ ॥ ૩૫.૫૧॥
આસ્થાય પરમં ભાવં નનર્ત્ત જગતો હરઃ ।
સહસ્રશીર્ષા ભૂત્વા સ સહસ્રાક્ષઃ સહસ્રપાત્॥ ૩૫.૫૨॥
દંષ્ટ્રાકરાલવદનો  જ્વાલામાલી ભયઙ્કરઃ ।
સોઽન્વપશ્યદથેશસ્ય પાર્શ્વે તસ્ય ત્રિશૂલિનઃ॥ ૩૫.૫૩॥
વિશાલલોચનામેકાં દેવીં  ચારુવિલાસિનીમ્ ।
સૂર્યાયુતસમપ્રખ્યાં પ્રસન્નવદનાં શિવામ્॥ ૩૫.૫૪॥
સસ્મિતં પ્રેક્ષ્ય વિશ્વેશં તિષ્ઠન્તમમિતદ્યુતિમ્ ।

દૃષ્ટ્વા સન્ત્રસ્તહૃદયો વેપમાનો મુનીશ્વરઃ॥ ૩૫.૫૫॥
નનામ શિરસા રુદ્રં રુદ્રાધ્યાયં જપન્ વશી ।
પ્રસન્નો ભગવાનીશસ્ત્ર્યમ્બકો ભક્તવત્સલઃ॥ ૩૫.૫૬॥
પૂર્વવેષં સ જગ્રાહ દેવી ચાન્તર્હિતાઽભવત્   ।
આલિઙ્ગ્ય  ભક્તં પ્રણતં દેવદેવઃ સ્વયં શિવઃ॥ ૩૫.૫૭॥
ન ભેતવ્યં ત્વયા વત્સ પ્રાહ કિં  તે દદામ્યહમ્ ।
પ્રણમ્ય મૂર્ધ્ના ગિરિશં હરં ત્રિપુરસૂદનમ્॥ ૩૫.૫૮॥
વિજ્ઞાપયામાસ તદા હૃષ્ટઃ પ્રષ્ટુમના મુનિઃ ।
નમોઽસ્તુ તે મહાદેવ મહેશ્વર નમોઽસ્તુ તે॥ ૩૫.૫૯॥
કિમેતદ્ભગવદ્રૂપં સુઘોરં વિશ્વતોમુખમ્ ।
કા ચ સા ભગવત્પાર્શ્વે રાજમાના વ્યવસ્થિતા॥ ૩૫.૬૦॥
અન્તર્હિતેવ   ચ સહસા સર્વમિચ્છામિ વેદિતુમ્ ।
ઇત્યુક્તે વ્યાજહારેશસ્તદા મઙ્કણકં હરઃ॥ ૩૫.૬૧॥
મહેશઃ સ્વાત્મનો યોગં દેવીં  ચ ત્રિપુરાનલઃ ।
અહં સહસ્રનયનઃ સર્વાત્મા સર્વતોમુખઃ॥ ૩૫.૬૨॥
દાહકઃ સર્વપાપાનાં કાલઃ કાલકરો હરઃ ।
મયૈવ પ્રેર્યતે કૃત્સ્નં  ચેતનાચેતનાત્મકમ્॥ ૩૫.૬૩॥
સોઽન્તર્યામી સ પુરુષો હ્યહં વૈ પુરુષોત્તમઃ ।
તસ્ય સા પરમા માયા પ્રકૃતિસ્ત્રિગુણાત્મિકા ॥ ૩૫.૬૪॥
પ્રોચ્યતે મુનિર્ભિશક્તિર્જગદ્યોનિઃ   સનાતની ।
સ એષ માયયા વિશ્વં વ્યામોહયતિ વિશ્વવિત્॥ ૩૫.૬૫॥
નારાયણઃ પરોઽવ્યક્તો માયારૂપ ઇતિ શ્રુતિઃ ।
એવમેતજ્જગત્ સર્વં સર્વદા સ્થાપયામ્યહમ્॥ ૩૫.૬૬॥
યોજયામિ પ્રકૃત્યાઽહં પુરુષં પઞ્ચવિંશકમ્   ।
તથા વૈ સઙ્ગતો  દેવઃ કૂટસ્થઃ સર્વગોઽમલઃ॥ ૩૫.૬૭॥
સૃજત્યશેષમેવેદં સ્વમૂર્ત્તેઃ પ્રકૃતેરજઃ॥
સ દેવો ભગવાન્ બ્રહ્મા વિશ્વરૂપઃ પિતામહઃ॥ ૩૫.૬૮॥

તવૈતત્ કથિતં સમ્યક્ સ્રષ્ટૃત્વં  પરમાત્મનઃ ।
એકોઽહં ભગવાન્ કલો હ્યનાદિશ્ચાન્તકૃદ્વિભુઃ ॥ ૩૫.૬૯॥
સમાસ્થાય પરં ભાવં પ્રોક્તો રુદ્રો મનીષિભિઃ ।
મમ વૈ સાઽપરા શક્તિર્દેવી વિદ્યેતિ વિશ્રુતા॥ ૩૫.૭૦॥
દૃષ્ટા હિ ભવતા નૂનં વિદ્યાદેહસ્ત્વહં તતઃ ।
એવમેતાનિ તત્ત્વાનિ પ્રધાનપુરુષેશ્વરાઃ॥ ૩૫.૭૧॥
વિષ્ણુર્બ્રહ્મા ચ ભગવાન્ રુદ્રઃ કાલ ઇતિ શ્રુતિઃ ।
ત્રયમેતદનાદ્યન્તં બ્રહ્મણ્યેવ વ્યવસ્થિતમ્॥ ૩૫.૭૨॥
તદાત્મકં તદવ્યક્તં તદક્ષરમિતિ શ્રુતિઃ ।
આત્માનન્દપરં તત્ત્વં ચિન્માત્રં પરમં પદમ્॥ ૩૫.૭૩॥
આકાશં નિષ્કલં બ્રહ્મ તસ્માદન્યન્ન વિદ્યતે ।
એવં વિજ્ઞાય ભવતા ભક્તિયોગાશ્રયેણ તુ॥ ૩૫.૭૪॥
સમ્પૂજ્યો વન્દનીયોઽહં તતસ્તં પશ્યસીશ્વરમ્ ।
એતાવદુક્ત્વા ભગવાઞ્જગામાદર્શનં હરઃ॥ ૩૫.૭૫॥
તત્રૈવ ભક્તિયોગેન રુદ્રામારાધયન્મુનિઃ ।
એતત્ પવિત્રમતુલં તીર્થં બ્રહ્મર્ષિસેવિતમ્   ।
સંસેવ્ય બ્રાહ્મણો વિદ્વાન્ મુચ્યતે સર્વપાતકૈઃ॥ ૩૫.૭૬॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
પઞ્ચત્રિંશોઽધ્યાયઃ  ॥ ૩૫॥

૩૬
કૂર્મપુરાણે ઉત્તરભાગે ષડ્ત્રિંશત્તમોઽધ્યાયઃ 
સૂત ઉવાચ ।
અન્યત્ પવિત્રં વિપુલં તીર્થં ત્રૈલોક્યવિશ્રુતમ્ ।
રુદ્રકોટિરિતિ ખ્યાતં રુદ્રસ્ય પરમેષ્ઠિનઃ॥ ૩૬.૧॥
પુરા પુણ્યતમે કાલે દેવદર્શનતત્પરાઃ ।
કોટિબ્રહ્મર્ષયો દાન્તાસ્તં દેશમગમન્ પરમ્॥ ૩૬.૨॥
અહં દ્રક્ષ્યામિ ગિરિશં પૂર્વમેવ પિનાકિનમ્ ।

અન્યોઽન્યં ભક્તિયુક્તાનાં વ્યાઘાતો જાયતે કિલ॥ ૩૬.૩॥
તેષાં ભક્તિં  તદા દૃષ્ટ્વા ગિરિશો યોગિનાં ગુરુઃ ।
કોટિરૂપોઽભવદ્રુદ્રો રુદ્રકોટિસ્તતઃ સ્મૃતઃ॥ ૩૬.૪॥
તે સ્મ સર્વે મહાદેવં હરં ગિરિગુહાશયમ્ ।
પશ્યન્તઃ પાર્વતીનાથં હૃષ્ટપુષ્ટધિયોઽભવન્॥ ૩૬.૫॥
અનાદ્યન્તં મહાદેવં પૂર્વમેવાહમીશ્વરમ્ ।
દૃષ્ટવાનિતિ ભક્ત્યા તે રુદ્રન્યસ્તધિયોઽભવન્॥ ૩૬.૬॥
અથાન્તરિક્ષે વિમલં પશ્યન્તિ સ્મ મહત્તરમ્ ।
જ્યોતિસ્તત્રૈવ તે સર્વેઽભિલષન્તઃ પરં પદમ્॥ ૩૬.૭॥
એતત્ સ્વદેશાધ્યુષિતં તીર્થં પુણ્યતમં શુભમ્ ।
દૃષ્ટ્વા રુદ્રં સમભ્યર્ચ્ય રુદ્રસામીપ્યમાપ્નુયાત્॥ ૩૬.૮॥
અન્યચ્ચ તીર્થપ્રવરં નામ્ના મધુવનં સ્મૃતમ્ ।
તત્ર ગત્વા નિયમવાનિન્દ્રસ્યાર્દ્ધાસનં લભેત્॥ ૩૬.૯॥
અથાન્યા પુષ્પનગરી દેશઃ પુણ્યતમઃ શુભઃ ।
તત્ર ગત્વા પિતૄન્ પૂજ્ય કુલાનાં તારયેચ્છતમ્॥ ૩૬.૧૦॥
કાલઞ્જરં મહાતીર્થં રુદ્રલોકે મહેશ્વરઃ ।
કાલં જરિતવાન્દેવો યત્ર ભક્તપ્રિયો હરઃ॥ ૩૬.૧૧॥
શ્વેતો નામ શિવે ભક્તો રાજર્ષિપ્રવરઃ   પુરા ।
તદાશીસ્તન્નમસ્કારૈઃ પૂજયામાસ શૂલિનમ્॥ ૩૬.૧૨॥
સંસ્થાપ્ય વિધિના લિઙ્ગં  ભક્તિયોગપુરઃસરઃ ।
જજાપ રુદ્રમનિશં તત્ર સંન્યસ્તમાનસઃ॥ ૩૬.૧૩॥
સિતં કાલોઽથ દીપ્તાત્મા શૂલમાદાય ભીષણમ્ ।
નેતુમભ્યાગતો દેશં સ રાજા યત્ર તિષ્ઠતિ॥ ૩૬.૧૪॥
વીક્ષ્ય રાજા ભયાવિષ્ટઃ શૂલહસ્તં સમાગતમ્ ।
કાલં કાલકરં ઘોરં ભીષણં ચણ્ડદીપિતમ્॥ ૩૬.૧૫॥
ઉભાભ્યામથ હસ્તાભ્યાં સ્પૃટ્વાઽસૌ લિઙ્ગમૈશ્વરમ્  ।
નનામ શિરસા રુદ્રં જજાપ શતરુદ્રિયમ્॥ ૩૬.૧૬॥

જપન્તમાહ રાજાનં નમન્તં મનસા ભવમ્ ।
એહ્યેહીતિ પુરઃ સ્થિત્વા કૃતાન્તઃ પ્રહસન્નિવ॥ ૩૬.૧૭॥
તમુવાચ ભયાવિષ્ટો રાજા રુદ્રપરાયણઃ ।
એકમીશાર્ચનરતં વિહાયાન્યાન્નિષૂદય॥ ૩૬.૧૮॥
ઇત્યુક્તવન્તં ભગવાનબ્રવીદ્ભીતમાનસમ્ ।
રુદ્રાર્ચનરતો વાઽન્યો મદ્વશે કો ન તિષ્ઠતિ॥ ૩૬.૧૯॥
એવમુક્ત્વા સ રાજાનં કાલો લોકપ્રકાલનઃ ।
બબન્ધ પાશૈ રાજાઽપિ જજાપ શતરુદ્રિયમ્॥ ૩૬.૨૦॥
અથાન્તરિક્ષે વિમલં દીપ્યમાનં તેજોરાશિં  ભૂતભર્ત્તુઃ પુરાણમ્ ।
જ્વાલામાલાસંવૃતં વ્યાપ્ય વિશ્વં પ્રાદુર્ભૂતં સંસ્થિતં સન્દદર્શ॥ ૩૬.૨૧॥
તન્મધ્યેઽસૌ પુરુષં રુક્મવર્ણં દેવ્યા દેવં ચન્દ્રલેખોજ્જ્વલાઙ્ગમ્  ।
તેજોરૂપં પશ્યતિ સ્માતિહૃષ્ટો મેને ચાસ્મન્નાથ આગચ્છતીતિ॥ ૩૬.૨૨॥
આગચ્છન્તં નાતિદૂરેઽથ દૃષ્ટ્વા કાલો રુદ્રં દેવદેવ્યા મહેશમ્ ।
વ્યપેતભીરખિલેશૈકનાથં રાજર્ષિસ્તં   નેતુમભ્યાજગામ॥ ૩૬.૨૩॥
આલોક્યાસૌ ભગવાનુગ્રકર્મા દેવો રુદ્રો ભૂતભર્ત્તા પુરાણઃ ।
એવં ભક્તં સત્વરં માં સ્મરન્તં દેહીતીમં કાલરૂપં મમેતિ॥ ૩૬.૨૪॥
શ્રુત્વા વાખ્યં ગોપતેરુગ્રભાવઃ કાલાત્માઽસૌ મન્યમાનઃ સ્વભાવમ્ ।
બદ્ધ્વા ભક્તં પુનરેવાઽથ પાશૈઃ રુદ્રો રૌદ્રમભિદુદ્રાવ વેગાત્॥ ૩૬.૨૫॥
પ્રેક્ષ્યાયાન્તં શૈલપુત્રીમથેશઃ સોઽન્વીક્ષ્યાન્તે વિશ્વમાયાવિધિજ્ઞઃ ।
સાવજ્ઞં વૈ વામપાદેન કાલં રાજ્ઞશ્ચૈનં પશ્યતો વ્યાજઘાન॥ ૩૬.૨૬॥
મમાર સોઽતિભીષણો મહેશપાદઘાતિતઃ ।
રરાજ દેવતાપતિઃ સહોમયા પિનાકધૃક્ ॥ ૩૬.૨૭॥
નિરીક્ષ્ય દેવમીશ્વરં પ્રહૃષ્ટમાનસો હરમ્ ।
નનામ સામ્બમવ્યયં સ રાજપુઙ્ગવસ્તદા ॥ ૩૬.૨૮॥
નમો ભવાય હેતવે હરાય વિશ્વસમ્ભવે ।
નમઃ શિવાય ધીમતે નમોઽપવર્ગદાયિને॥ ૩૬.૨૯॥
નમો નમો નમો નમો મહાવિભૂતયે નમઃ ।
વિભાગહીનરૂપિણે નમો નરાધિપાય તે॥ ૩૬.૩૦॥

20 sanskritdocuments.org



તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

નમોઽસ્તુ તે ગણેશ્વર પ્રપન્નદુઃખનાશન ।
અનાદિનિત્યભૂતયે વરાહશ‍ૃઙ્ગધારિણે ॥ ૩૬.૩૧॥
નમો વૃષધ્વજાય તે કપાલમાલિને નમઃ ।
નમો મહાનટાય તે શિવાય શઙ્કરાય તે॥ ૩૬.૩૨॥
અથાનુગૃહ્ય શઙ્કરઃ પ્રણામતત્પરં નૃપમ્ ।
સ્વગાણપત્યમવ્યયં સરૂપતામથો દદૌ॥ ૩૬.૩૩॥
સહોમયા સપાર્ષદઃ સરાજપુઙ્ગવો  હરઃ ।
મુનીશસિદ્ધવન્દિતઃ ક્ષણાદદૃશ્યતામગાત્॥ ૩૬.૩૪॥
કાલે મહેશાભિહતે લોકનાથઃ પિતામહઃ ।
અયાચત વરં રુદ્રં સજીવોઽયં ભવત્વિતિ॥ ૩૬.૩૫॥
નાસ્તિ કશ્ચિદપીશાન દોષલેશો વૃષધ્વજ ।
કૃતાન્તસ્યૈવ ભવતા તત્કાર્યે વિનિયોજિતઃ॥ ૩૬.૩૬॥
સ દેવદેવવચનાદ્દેવદેવેશ્વરો હરઃ ।
તથાસ્ત્વિત્યાહ વિશ્વાત્મા સોઽપિ તાદૃગ્વિધોઽભવત્॥ ૩૬.૩૭॥
ઇત્યેતત્ પરમં તીર્થં કાલઞ્જરમિતિ શ્રુતમ્ ।
ગત્વાઽભ્યર્ચ્ય મહાદેવં ગાણપત્યં સ વિન્દતિ॥ ૩૬.૩૮॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
ષટ્ત્રિંશોઽધ્યાયઃ   ॥ ૩૬॥

૩૭
કૂર્મપુરાણે ઉત્તરભાગે સપ્તત્રિંશત્તમોઽધ્યાયઃ 
સૂત ઉવાચ ।
ઇદમન્યત્ પરં સ્થાનં ગુહ્યાદ્ગુહ્યતમં મહત્ ।
મહાદેવસ્ય દેવસ્ય મહાલયમિતિ શ્રુતમ્॥ ૩૭.૧॥
તત્ર દેવાદિદેવેન રુદ્રેણ ત્રિપુરારિણા ।
શિલાતલે પદં ન્યસ્તં નાસ્તિકાનાં નિદર્શનમ્॥ ૩૭.૨॥
તત્ર પાશુપતાઃ શાન્તા ભસ્મોદ્ધૂલિતવિગ્રહાઃ ।

tIrthamAhAtmyamkUrmapurANe.pdf 21



તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

ઉપાસતે મહાદેવં વેદાધ્યયનતત્પરાઃ॥ ૩૭.૩॥
સ્નાત્વા તત્ર પદં શાર્વં દૃષ્ટ્વા ભક્તિપુરઃસરમ્ ।
નમસ્કૃત્વાઽથ શિરસા રુદ્રસામીપ્યમાપ્નુયાત્॥ ૩૭.૪॥
અન્યચ્ચ દેવદેવસ્યસ્થાનં શમ્ભોર્મહાત્મનઃ ।
કેદારમિતિ વિખ્યાતં સિદ્ધાનામાલયં શુભમ્॥ ૩૭.૫॥
તત્ર સ્નાત્વા મહાદેવમભ્યર્ચ્ય વૃષકેતનમ્ ।
પીત્વા ચૈવોદકં શુદ્ધં ગાણપત્યમવાપ્નુયાત્॥ ૩૭.૬॥
શ્રાદ્ધદાનાદિકં કૃત્વા  હ્યક્ષયં લભતે ફલમ્ ।
દ્વિજાતિપ્રવરૈર્જુષ્ટં  યોગિભિર્જ્જિતમાનસૈઃ॥ ૩૭.૭॥
તીર્થં પ્લક્ષાવતરણં સર્વપાપવિનાશનમ્ ।
તત્રાભ્યર્ચ્ય શ્રીનિવાસં વિષ્ણુલોકે મહીયતે॥ ૩૭.૮॥
અન્યચ્ચ મગધારણ્યં સર્વલોકગતિપ્રદમ્ ।
અક્ષયં વિન્દતે સ્વર્ગં તત્ર ગત્વા દ્વિજોત્તમઃ॥ ૩૭.૯॥
તીર્થં કનખલં પુણ્યં મહાપાતકનાશનમ્ ।
યત્ર દેવેન રુદ્રેણ યજ્ઞો દક્ષસ્ય નાશિતઃ॥ ૩૭.૧૦॥
તત્ર ગઙ્ગામુપસ્પૃશ્ય  શુચિર્ભાવસમન્વિતઃ ।
મુચ્યતે સર્વપાપૈસ્તુ બ્રહ્મલોકં લભેન્મૃતઃ॥ ૩૭.૧૧॥
મહાતીર્થમિતિ ખ્યાતં પુણ્યં નારાયણપ્રિયમ્ ।
તત્રાભ્યર્ચ્ય હૃષીકેશં શ્વેતદ્વીપં સ ગચ્છતિ॥ ૩૭.૧૨॥
અન્યચ્ચ તીર્થપ્રવરં નામ્ના શ્રીપર્વતં શુભમ્ ।
તત્ર પ્રાણાન્ પરિત્યજ્ય રુદ્રસ્ય દયિતો ભવેત્॥ ૩૭.૧૩॥
તત્ર સન્નિહિતો રુદ્રો દેવ્યા સહ મહેશ્વરઃ ।
સ્નાનપિણ્ડાદિકં તત્ર કૃતમક્ષય્યમુત્તમમ્॥ ૩૭.૧૪॥
ગોદાવરી નદી પુણ્યા સર્વપાપવિનાશની ।
તત્ર સ્નાત્વા પિતૄન્ દેવાંસ્તર્પયિત્વા યથાવિધિ॥ ૩૭.૧૫॥
સર્વપાપવિશુદ્ધાત્મા ગોસહસ્રફલં લભેત્ ।
પવિત્રસલિલા પુણ્યા કાવેરી વિપુલા નદી॥ ૩૭.૧૬॥

તસ્યાં સ્નાત્વોદકં કૃત્વા  મુચ્યતે સર્વપાતકૈઃ ।
ત્રિરાત્રોપોષિતેનાથ એકરાત્રોષિતેન વા॥ ૩૭.૧૭॥
દ્વિજાતીનાં તુ કથિતં તીર્થાનામિહ સેવનમ્ ।
યસ્ય વાઙ્મનસી શુદ્ધે હસ્તપાદૌ ચ સંસ્થિતૌ॥ ૩૭.૧૮॥
અલોલુપો બ્રહ્મચારી તીર્થાનાં ફલમાપ્નુયાત્ ।
સ્વામિતીર્થં મહાતીર્થં ત્રિષુ લોકેષુ વિશ્રુતમ્॥ ૩૭.૧૯॥
તત્ર સન્નિહિતો નિત્યં સ્કન્દોઽમરનમસ્કૃતઃ ।
સ્નાત્વા કુમારધારાયાં કૃત્વા  દેવાદિતર્પણમ્॥ ૩૭.૨૦॥
આરાધ્ય ષણ્મુખં દેવં સ્કન્દેન સહ મોદતે ।
નદી ત્રૈલોક્યવિખ્યાતા તામ્રપર્ણોતિ નામતઃ॥ ૩૭.૨૧॥
તત્ર સ્નાત્વા પિતૄન્ ભક્ત્યા તર્પયિત્વા યથાવિધિ ।
પાપકર્તૄનપિ પિતૄંસ્તારયેન્નાત્ર સંશયઃ॥ ૩૭.૨૨॥
ચન્દ્રતીર્થમિતિ ખ્યાતં કાવેર્યાઃ પ્રભવેઽક્ષયમ્ ।
તીર્થે તત્રભવેદ્દત્તં મૃતાનાં સ્વર્ગતિર્ધ્રુવા॥ ૩૭.૨૩॥
વિન્ધ્યપાદે પ્રપશ્યન્તિ દેવદેવં સદાશિવમ્ ।
ભક્ત્યા યે તે ન પશ્યન્તિ યમસ્ય સદનં દ્વિજાઃ॥ ૩૭.૨૪॥
દેવિકાયાં વૃષો નામ તીર્થં સિદ્ધનિષેવિતમ્ ।
તત્ર સ્નાત્વોદકં દત્વા યોગસિદ્ધિં  ચ વિન્દતિ॥ ૩૭.૨૫॥
દશાશ્વમેધિકં તીર્થં સર્વપાપવિનાશકમ્ ।
દશાનામશ્વમેધાનાં તત્રાપ્નોતિ ફલં નરઃ॥ ૩૭.૨૬॥
પુણ્ડરીકં મહાતીર્થં બ્રાહ્મણૈરુપસેવિતમ્ ।
તત્રાભિગમ્ય યુક્તાત્મા પુણ્ડરીકફલં લભેત્॥ ૩૭.૨૭॥
તીર્થેભ્યઃ પરમં તીર્થં બ્રહ્મતીર્થમિતિ શ્રુતમ્ ।
બ્રહ્માણમર્ચયિત્વા તુ બ્રહ્મલોકે મહીયતે॥ ૩૩.૨૮॥
સરસ્વત્યા વિનશનં પ્લક્ષપ્રસ્રવણં શુભમ્ ।
વ્યાસતીર્થં પરં તીર્થં મૈનાકં ચ નગોત્તમમ્॥ ૩૭.૨૯॥
યમુનાપ્રભવં ચૈવ સર્વપાપવિનાશનમ્ ।
પિતૄણાં દુહિતા દેવી ગન્ધકાલીતિ વિશ્રુતા॥ ૩૭.૩૦॥

તસ્યાં સ્નાત્વા દિવં યાતિ મૃતો જાતિસ્મરો ભવેત્ ।
કુબેરતુઙ્ગં  પાપઘ્નં સિદ્ધચારણસેવિતમ્॥ ૩૭.૩૧॥
પ્રાણાંસ્તત્ર પરિત્યજ્ય કુબેરાનુચરો ભવેત્ ।
ઉમાતુઙ્ગમિતિ  ખ્યાતં યત્ર સા રુદ્રવલ્લભા॥ ૩૭.૩૨॥
તત્રાભ્યર્ચ્ય મહાદેવીં  ગોસહસ્રફલં લભેત્ ।
ભૃગુતુઙ્ગે  તપસ્તપ્તં શ્રાદ્ધં દાનં તથા કૃતમ્॥ ૩૭.૩૩॥
કુલાન્યુભયતઃ સપ્ત પુનાતીતિ મતિર્મમ ।
કાશ્યપસ્ય મહાતીર્થં કાલસર્પિરિતિ   શ્રુતમ્॥ ૩૭.૩૪॥
તત્ર શ્રાદ્ધાનિ દેયાનિ નિત્યં પાપક્ષયેચ્છયા ।
દશાર્ણાયાં તથા દાનં શ્રાદ્ધં હોમસ્તપો જપઃ॥ ૩૭.૩૫॥
અક્ષયં ચાવ્યયં ચૈવ કૃતં ભવતિ સર્વદા ।
તીર્થં દ્વિજાતિભિર્જુષ્ટં  નામ્ના વૈ કુરુજાઙ્ગલમ્ ॥ ૩૭.૩૬॥
દત્ત્વા તુ દાનં વિધિવદ્બ્રહ્મલોકે મહીયતે ।
વૈતરણ્યાં મહાતીર્થે સ્વર્ણવેદ્યાં તથૈવ ચ॥ ૩૭.૩૭॥
ધર્મપૃષ્ઠે ચ સરસિ બ્રહ્મણઃ પરમે શુભે ।
ભરતસ્યાશ્રમે પુણ્યે પુણ્યે શ્રાદ્ધવટે શુભે॥ ૩૭.૩૮॥
મહાહ્રદે  ચ કૌશિક્યાં દત્તં ભવતિ ચાક્ષયમ્ ।
મુણ્ડપૃષ્ઠે પદં ન્યસ્તં મહાદેવેન ધીમતા॥ ૩૭.૩૯॥
હિતાય સર્વભૂતાનાં નાસ્તિકાનાં નિદર્શનમ્ ।
અલ્પેનાપિ તુ કાલેન નરો ધર્મપરાયણઃ॥ ૩૭.૪૦॥
પાપ્માનમુત્સૃજત્યાશુ જીર્ણાં ત્વચમિવોરગઃ ।
નામ્ના કનકનન્દેતિ તીર્થં ત્રૈલોક્યવિશ્રુતમ્॥ ૩૭.૪૧॥
ઉદીચ્યાં મુઞ્જપૃષ્ઠસ્ય બ્રહ્મર્ષિગણસેવિતમ્   ।
તત્ર સ્નાત્વા દિવં યાન્તિ સશરીરા દ્વિજાતયઃ॥ ૩૭.૪૨॥
દત્તં ચાપિ સદા શ્રાદ્ધમક્ષયં સમુદાહૃતમ્ ।
ઋણૈસ્ત્રિભિર્નરઃ સ્નાત્વા મુચ્યતે ક્ષીણકલ્મષઃ॥ ૩૭.૪૩॥
માનસે સરસિ સ્નાત્વા શક્રસ્યાર્દ્ધાસનં લભેત્ ।

ઉત્તરં માનસં ગત્વા સિદ્ધિં  પ્રાપ્નોત્યનુત્તમામ્॥ ૩૭.૪૪॥
તસ્માન્નિર્વર્ત્તયેચ્છ્રાદ્ધં  યથાશક્તિ યથાબલમ્ ।
કામાન્ સ લભતે દિવ્યાન્ મોક્ષોપાયં ચ વિન્દતિ॥ ૩૭.૪૫॥
પર્વતો હિમવાન્નામ નાનાધાતુવિભૂષિતઃ ।
યોજનાનાં સહસ્રાણિ સાશીતિસ્ત્વાયતો ગિરિઃ॥ ૩૭.૪૬॥
સિદ્ધચારણસઙ્કીર્ણો દેવર્ષિગણસેવિતઃ   ।
તત્ર પુષ્કરિણી રમ્યા સુષુમ્ના નામ નામતઃ॥ ૩૭.૪૭॥
તત્ર ગત્વા દ્વિજો વિદ્વાન્ બ્રહ્મહત્યાં વિમુઞ્ચતિ ।
શ્રાદ્ધં ભવતિ ચાક્ષય્યં તત્ર દત્તં મહોદયમ્॥ ૩૭.૪૮॥
તારયેચ્ચ પિતૄન્ સમ્યગ્ દશ પૂર્વાન્ દશાપરાન્ ।
સર્વત્ર હિમવાન્ પુણ્યો ગઙ્ગા  પુણ્યા સમન્તતઃ॥ ૩૭.૪૯॥
નદ્યઃ સમુદ્રગાઃ પુણ્યાઃ સમુદ્રશ્ચ વિશેષતઃ ।
બદર્યાશ્રમમાસાદ્ય મુચ્યતે કલિકિલ્બિષાત્॥ ૩૭.૫૦॥
તત્ર નારાયણો દેવો નરેણાસ્તે સનાતનઃ ।
અક્ષયં તત્ર દાનં સ્યાત્ જપ્યં વાઽપિ તથાવિધમ્॥ ૩૭.૫૧॥
મહાદેવપ્રિયં તીર્થં પાવનં તદ્વિશેષતઃ ।
તારયેચ્ચ પિતૄન્ સર્વાન્ દત્ત્વા શ્રાદ્ધં સમાહિતઃ॥ ૩૭.૫૨॥
દેવદારુવનં પુણ્યં સિદ્ધગન્ધર્વસેવિતમ્ ।
મહાદેવેન દેવેન તત્ર દત્તં મહદ્વરમ્॥ ૩૭.૫૩॥
મોહયિત્વા મુનીન્ સર્વાન્ સમસ્તૈઃ સમ્પ્રપૂજિતઃ ।
પ્રસન્નો ભગવાનીશો મુનીન્દ્રાન્ પ્રાહ ભાવિતાન્॥ ૩૭.૫૪॥
ઇહાશ્રમવરે રમ્યે નિવસિષ્યથ સર્વદા ।
મદ્ભાવનાસમાયુક્તાસ્તતઃ સિદ્ધિમવાપ્સ્યથ॥ ૩૭.૫૫॥
યેઽત્ર મામર્ચયન્તીહ લોકે ધર્મપરા જનાઃ ।
તેષાં દદામિ પરમં ગાણપત્યં હિ શાશ્વતમ્॥ ૩૭.૫૬॥
અત્ર નિત્યં વસિષ્યામિ સહ નારાયણેન ચ ।
પ્રાણાનિહ નરસ્ત્યક્ત્વા ન ભૂયો જન્મ વિન્દતિ॥ ૩૭.૫૭॥

સંસ્મરન્તિ ચ યે તીર્થં દેશાન્તરગતા જનાઃ ।
તેષાં ચ સર્વપાપાનિ નાશયામિ દ્વિજોત્તમાઃ॥ ૩૭.૫૮॥
શ્રાદ્ધં દાનં તપો હોમઃ પિણ્ડનિર્વપણં તથા ।
ધ્યાનં જપશ્ચ નિયમઃ સર્વમત્રાક્ષયં કૃતમ્॥ ૩૭.૫૯॥
તસ્માત્ સર્વપ્રયત્નેન દ્રષ્ટવ્યં હિ દ્વિજાતિભિઃ॥
દેવદારુવનં પુણ્યં મહાદેવનિષેવિતમ્॥ ૩૭.૬૦॥
યત્રેશ્વરો મહાદેવો વિષ્ણુર્વા પુરુષોત્તમઃ ।
તત્ર સન્નિહિતા ગઙ્ગા  તીર્થાન્યાયતનાનિ ચ॥ ૩૭.૬૧॥
ઇતી શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
સપ્તત્રિંશોઽધ્યાયઃ  ॥ ૩૭॥

૩૮
કૂર્મપુરાણે ઉત્તરભાગે અષ્ટાત્રિંશત્તમોઽધ્યાયઃ 
ઋષય ઊચુઃ ।
કથં દારુવનં પ્રાપ્તો ભગવાન્ ગોવૃષધ્વજઃ ।
મોહયામાસ વિપ્રેન્દ્રાન્ સૂત તદ્વક્તુમિહાર્હસિ॥ ૩૮.૧॥
સૂત ઉવાચ ।
પુરા દારુવને રમ્યે દેવસિદ્ધનિષેવિતે ।
સપુત્રદારતનયાસ્તપશ્ચેરુઃ સહસ્રશઃ॥ ૩૮.૨॥
પ્રવૃત્તં વિવિધં કર્મ પ્રકુર્વાણા યથાવિધિ ।
યજન્તિ વિવિધૈર્યજ્ઞૈસ્તપન્તિ ચ મહર્ષયઃ॥ ૩૮.૩॥
તેષાં પ્રવૃત્તિવિન્યસ્તચેતસામથ શૂલધૃક્ ।
વ્યાખ્યાપયન્ સ મહાદોષં યયૌ દારુવનં હરઃ॥ ૩૮.૪॥
કૃત્વા  વિશ્વગુરું વિષ્ણું પાર્શ્વે દેવો મહેશ્વરઃ ।
યયૌ નિવૃત્તવિજ્ઞાનસ્થાપનાર્થં ચ શઙ્કરઃ॥ ૩૮.૫॥
આસ્થાય વિપુલઞ્ચૈષ જનં વિંશતિવત્સરમ્   ।
લીલાલસો મહાબાહુઃ  પીનાઙ્ગશ્ચારુલોચનઃ ॥ ૩૮.૬॥
ચામીકરવપુઃ શ્રીમાન્ પૂર્ણચન્દ્રનિભાનનઃ ।

મત્તમાતઙ્ગગામનો  દિગ્વાસા જગદીશ્વરઃ॥ ૩૮.૭॥
કુશેશયમયીં  માલાં સર્વરત્નૈરલઙ્કૃતામ્ ।
દધાનો ભગવાનીશઃ સમાગચ્છતિ સસ્મિતઃ॥ ૩૮.૮॥
યોઽનન્તઃ પુરુષો યોનિર્લોકાનામવ્યયો હરિઃ ।
સ્ત્રીવેષં વિષ્ણુરાસ્થાય સોઽનુગચ્છતિ શૂલિનમ્॥ ૩૮.૯॥
સમ્પૂર્ણચન્દ્રવદનં પીનોન્નતપયોધરમ્ ।
શુચિસ્મિતં સુપ્રસન્નં રણન્નુપુરકદ્વયમ્॥ ૩૮.૧૦॥
સુપીતવસનં દિવ્યં શ્યામલં ચારુલોચનમ્ ।
ઉદારહંસચલનં વિલાસિ સુમનોહરમ્॥ ૩૮.૧૧॥
એવં સ ભગવાનીશો દેવદારુવને હરઃ ।
ચચાર હરિણા સાર્દ્ધં માયયા મોહયન્ જગત્॥ ૩૮.૧૨॥
દૃષ્ટ્વા ચરન્તં વિશ્વેશં તત્ર તત્ર પિનાકિનમ્ ।
માયયા મોહિતા નાર્યો દેવદેવં સમન્વયુઃ॥ ૩૮.૧૩॥
વિસ્રસ્તવસ્ત્રાભરણાસ્ત્યક્ત્વા લજ્જાં પતિવ્રતાઃ ।
સહૈવ તેન કામાર્ત્તા વિલાસિન્યશ્ચરન્તિહિ॥ ૩૮.૧૪॥
ઋષીણાં પુત્રકા યે સ્યુર્યુવાનો જિતમાનસાઃ ।
અન્વગચ્છન્ હૃષીકેશં સર્વે કામપ્રપીડિતાઃ॥ ૩૮.૧૫॥
ગાયન્તિ નૃત્યન્તિ વિલાસયુક્તા
નારીગણા નાયકમેકમીશમ્ ।
દૃષ્ટ્વા સપત્નીકમતીવકાન્ત-
મિચ્છન્ત્યથાલિઙ્ગનમાચરન્તિ ॥ ૩૮.૧૬॥
પાર્શ્વે નિપેતુઃ સ્મિતમાચરન્તિ
ગાયન્તિ ગીતાનિ મુનીશપુત્રાઃ ।
આલોક્ય પદ્માપતિમાદિદેવં
ભ્રૂભઙ્ગમન્યે  વિચરન્તિ તેન॥ ૩૮.૧૭॥
આસામથૈષામપિ વાસુદેવો
માયી મુરારિર્મનસિ પ્રવિષ્ટઃ ।
કરોતિ ભોગાન્ મનસિ પ્રવૃત્તિં

માયાનુભૂતાન્સ ઇતીવ સમ્યક્ ॥ ૩૮.૧૮॥
વિભાતિ વિશ્વામરભૂતભર્ત્તા
સ માધવઃ સ્ત્રીગણમધ્યવિષ્ટઃ ।
અશેષશક્ત્યાસનસન્નિવિષ્ટો
યથૈકશક્ત્યા સહ દેવદેવઃ॥ ૩૮.૧૯॥
કરોતિ નૃત્યં પરમં પ્રધાનં
તદા વિરૂઢઃ પુનરેવ ભૂયઃ ।
યયૌ સમારુહ્ય હરિઃ સ્વભાવં
તદીશવૃત્તામૃતમાદિદેવઃ॥ ૩૮.૨૦॥
દૃષ્ટ્વા નારીકુલં રુદ્રં પુત્રાનપિ ચ કેશવમ્ ।
મોહયન્તં મુનિશ્રેષ્ઠાઃ કોપં સન્દધિરે ભૃશમ્॥ ૩૮.૨૧॥
અતીવ પરુષં વાક્યં પ્રોચુર્દેવં કપર્દિનમ્   ।
શેપુશ્ચ ર્વિવિધૈર્વાક્યૈર્માયયા   તસ્ય મોહિતાઃ॥ ૩૮.૨૨॥
તપાંસિ તેષાં સર્વેષાં પ્રત્યાહન્યન્ત શઙ્કરે ।
યથાદિત્યપ્રકાશેન તારકા નભસિ સ્થિતાઃ॥ ૩૮.૨૩॥
તે ભગ્નતપસો વિપ્રાઃ સમેત્ય વૃષભધ્વજમ્ ।
કો ભવાનિતિ દેવેશં પૃચ્છન્તિ સ્મ વિમોહિતાઃ॥ ૩૮.૨૪॥
સોઽબ્રવીદ્ભગવાનીશસ્તપશ્ચર્તુમિહાગતઃ ।
ઇદાનીં  ભાર્યયા દેશે ભવદ્ભિરિહ સુવ્રતાઃ॥ ૩૮.૨૫॥
તસ્ય તે વાક્યમાકર્ણ્ય ભૃગ્વાદ્યા મુનિપુઙ્ગવાઃ  ।
ઊચુર્ગૃહીત્વા વસનં ત્યક્ત્વા ભાર્યાં તપશ્ચર॥ ૩૮.૨૬॥
અથોવાચ વિહસ્યેશઃ પિનાકી નીલલોહિતઃ ।
સમ્પ્રેક્ષ્ય જગતાં યોનિં  પાર્શ્વસ્થં ચ જનાર્દનમ્॥ ૩૮.૨૭॥
કથં ભવદ્ભિરુદિતં સ્વભાર્યાપોષણોત્સુકૈઃ  ।
ત્યક્તવ્યા મમ ભાર્યેતિ ધર્મજ્ઞૈઃ શાન્તમાનસૈઃ॥ ૩૮.૨૮॥
ઋષય ઊચુઃ ।
વ્યભિચારરતા ભાર્યાઃ સન્ત્યાજ્યાઃ પતિનેરિતાઃ ।
અસ્માભિરેષા સુભગા તાદૃશી ત્યાગમર્હતિ॥ ૩૮.૨૯॥

મહાદેવ ઉવાચ ।
ન કદાચિદિયં વિપ્રા મનસાપ્યન્યમિચ્છતિ ।
નાહમેનામપિ તથા વિમુઞ્ચામિ કદાચન॥ ૩૮.૩૦॥
ઋષય ઊચુઃ ।
દૃષ્ટ્વા વ્યભિચરન્તીહ હ્યસ્માભિઃ પુરુષાધમ ।
ઉક્તં હ્યસત્યં ભવતા ગમ્યતાં ક્ષિપ્રમેવ હિ॥ ૩૮.૩૧॥
એવમુક્તે મહાદેવઃ સત્યમેવ મયેરિતમ્ ।
ભવતાં પ્રતિભાત્યેષેત્યુક્ત્વાસૌ વિચચાર હ॥ ૩૮.૩૨॥
સોઽગચ્છદ્ધરિણા સાર્દ્ધં મુનીન્દ્રસ્ય મહાત્મનઃ ।
વસિષ્ઠસ્યાશ્રમં પુણ્યં ભિક્ષાર્થી પરમેશ્વરઃ॥ ૩૮.૩૩॥
દૃષ્ટ્વા સમાગતં દેવં ભિક્ષમાણમરુન્ધતી ।
વસિષ્ઠસ્ય પ્રિયા ભાર્યા પ્રત્યુદ્ગમ્ય નનામ નમ્॥ ૩૮.૩૪॥
પ્રક્ષાલ્ય પાદૌ વિમલં દત્ત્વા ચાસનમુત્તમમ્ ।
સમ્પ્રેક્ષ્ય શિથિલં ગાત્રમભિઘાતહતં દ્વિજૈઃ ।
સન્ધયામાસ ભૈષજ્યૈર્વિષણ્ણવદના   સતી॥ ૩૮.૩૫॥
ચકાર મહતીં  પૂજાં પ્રાર્થયામાસ ભાર્યયા ।
કો ભવાન્ કુત આયાતઃ કિમાચારો ભવાનિતિ ।
ઉવાચ તાં મહાદેવઃ સિદ્ધાનાં પ્રવરોઽસ્મ્યહમ્॥ ૩૮.૩૬॥
યદેતન્મણ્ડલં શુદ્ધં ભાતિ બ્રહ્મમયં સદા ।
એષૈવ દેવતા મહ્યં ધારયામિ સદૈવ તત્॥ ૩૮.૩૭॥
હત્યુક્ત્વા પ્રયયૌ શ્રીમાનનુગૃહ્ય પતિવ્રતામ્ ।
તાડયાઞ્ચક્રિરે દણ્ડૈર્લોષ્ટિભિર્મુષ્ટિભિદ્વિજાઃ॥ ૩૮.૩૮॥
દૃષ્ટ્વા ચરન્તં ગિરિશં નગ્નં વિકૃતલક્ષણમ્ ।
પ્રોચુરેતદ્ભવાઁલ્લિઙ્ગમુત્પાટયતુ  દુર્મતે॥ ૩૮.૩૯॥
તાનબ્રવીન્મહાયોગી કરિષ્યામીતિ શઙ્કરઃ ।
યુષ્માકં મામકે લિઙ્ગે  યદિ દ્વેષોઽભિજાયતે॥ ૩૮.૪૦॥
ઇત્યુક્ત્વોત્પાટયામાસ ભગવાન્ ભગનેત્રહા ।
નાપશ્યંસ્તત્ક્ષણેનેશં કેશવં લિઙ્ગમેવ  ચ॥ ૩૮.૪૧॥

તદોત્પાતા બભૂવુર્હિ  લોકાનાં ભયશંસિનઃ ।
ન રાજતે સહસ્રાંશુશ્ચચાલ પૃથિવી પુનઃ ।
નિષ્પ્રભાશ્ચ ગ્રહાઃ સર્વે ચુક્ષુભે ચ મહોદધિઃ॥ ૩૮.૪૨॥
અપશ્યચ્ચાનુસૂયાત્રેઃ સ્વપ્નં ભાર્યા પતિવ્રતા ।
કથયામાસ વિપ્રાણાં ભયાદાકુલિતેક્ષણા ॥ ૩૮.૪૩॥
તેજસા ભાસયન્ કૃત્સ્નં  નારાયણસહાયવાન્ ।
ભિક્ષમાણઃ શિવો નૂનં દૃષ્ટોઽસ્માકં ગૃહેષ્વિતિ॥ ૩૮.૪૪॥
તસ્યા વચનમાકર્ણ્ય શઙ્કમાના મહર્ષયઃ ।
સર્વે જગ્મુર્મહાયોગં બ્રહ્માણં વિશ્વસમ્ભવમ્॥ ૩૮.૪૫॥
ઉપાસ્યમાનમમલૈર્યોગિભિર્બ્રહ્મવિત્તમૈઃ ।
ચતુર્વેદૈર્મૂર્તિમદ્ભિઃ   સાવિત્ર્યા સહિતં પ્રભુમ્॥ ૩૮.૪૬॥
આસીનમાસને રમ્યે નાનાશ્ચર્યસમન્વિતે ।
પ્રભાસહસ્રકલિલે જ્ઞાનૈશ્વર્યાદિસંયુતે॥ ૩૮.૪૭॥
વિભ્રાજમાનં વપુષા સસ્મિતં શુભ્રલોચનમ્ ।
ચતુર્મુખં મહાબાહું  છન્દોમયમજં પરમ્॥ ૩૮.૪૮॥
વિલોક્ય દેવપુરુષં પ્રસન્નવદનં શુભમ્ ।
શિરોભિર્ધરણીં  ગત્વા તોષયામાસુરીશ્વરમ્॥ ૩૮.૪૯॥
તાન્ પ્રસન્નમના દેવશ્ચતુર્મૂર્ત્તિશ્ચતુર્મુખઃ   ।
વ્યાજહાર મુનિશ્રેષ્ઠાઃ કિમાગમનકારણમ્॥ ૩૮.૫૦॥
તસ્ય તે વૃત્તમખિલં બ્રહ્મણઃ પરમાત્મનઃ ।
જ્ઞાપયાઞ્ચક્રિરે સર્વે કૃત્વા  શિરસિ ચાઞ્જલિમ્॥ ૩૮.૫૧॥
ઋષય ઊચુઃ ।
કશ્ચિદ્દારુવનં પુણ્યં પુરુષોઽતીવશોભનઃ ।
ભાર્યયા ચારુસર્વાઙ્ગ્યા  પ્રવિષ્ટો નગ્ન એવ હિ॥ ૩૮.૫૨॥
મોહયામાસ વપુષા નારીણાં કુલમીશ્વરઃ ।
કન્યકાનાં પ્રિયા ચાસ્ય દૂષયામાસ પુત્રકાન્॥ ૩૮.૫૩॥
અસ્માભિર્વિવિધાઃ   શાપાઃ પ્રદત્તાશ્ચ પરાહતાઃ ।
તાડિતોઽસ્માભિરત્યર્થં લિઙ્ગં  તુ વિનિપાતિતમ્॥ ૩૮.૫૪॥

અન્તર્હિતશ્ચ   ભગવાન્ સભાર્યો લિઙ્ગમેવ  ચ ।
ઉત્પાતાશ્ચાભવન્ ઘોરાઃ સર્વભૂતભયઙ્કરાઃ॥ ૩૮.૫૫॥
ક એષ પુરુષો દેવ ભીતાઃ સ્મ પુરુષોત્તમ ।
ભવન્તમેવ શરણં પ્રપન્ના વયમચ્યુત॥ ૩૮.૫૬॥
ત્વં હિ વેત્સિ જગત્યસ્મિન્ યત્કિઞ્ચિદપિ ચેષ્ટિતમ્ ।
અનુગ્રહેણ વિશ્વેશ તદસ્માનનુપાલય॥ ૩૮.૫૭॥
વિજ્ઞાપિતો મુનિગણૈર્વિશ્વાત્મા   કમલોદ્ભવઃ ।
ધ્યાત્વા દેવં ત્રિશૂલાઙ્કં કૃતાઞ્જલિરભાષત॥ ૩૮.૫૮॥
બ્રહ્મોવાચ ।
હા કષ્ટં ભવતામદ્ય જાતં સર્વાર્થનાશનમ્ ।
ધિગ્બલં ધિક્ તપશ્ચર્યા મિથ્યૈવ ભવતામિહ॥ ૩૮.૫૯॥
સમ્પ્રાપ્ય પુણ્યસંસ્કારાન્નિધીનાં પરમં નિધિમ્ ।
ઉપેક્ષિતં વૃથાઽઽચારૈર્ભવદ્ભિરિહ મોહિતૈઃ॥ ૩૮.૬૦॥
કાઙ્ક્ષન્તે યોગિનો નિત્યં યતન્તો યતયો નિધિમ્ ।
યમેવ તં સમાસાદ્ય હા ભવદ્ભિરુપેક્ષિતમ્॥ ૩૮.૬૧॥
યજન્તિ યજ્ઞૈર્વિવિધૈર્યત્પ્રાપ્ત્યૈ   વેદવાદિનઃ ।
મહાનિધિં  સમાસાદ્ય હા ભવદ્ભિરુપેક્ષિતમ્॥ ૩૮.૬૨॥
યં સમાસાદ્ય દેવાનામૈશ્વર્યમખિલં જગત્ ।
તમાસાદ્યાક્ષયનિધિં  હા ભવદ્ભિરુપેક્ષિતમ્ ।
યત્સમાપત્તિજનિતં વિશ્વેશત્વમિદં મમ ।
તદેવોપેક્ષિતં દૃષ્ટ્વા નિધાનં ભાગ્યવર્જિતૈઃ  ॥ ૩૮.૬૩॥
યસ્મિન્ સમાહિતં દિવ્યમૈશ્વર્યં યત્ તદવ્યયમ્ ।
તમાસાદ્ય નિધિં  બ્રાહ્મ હા ભવદ્ભિર્વૃથાકૃતમ્॥ ૩૮.૬૪॥
એષ દેવો મહાદેવો વિજ્ઞેયસ્તુ મહેશ્વરઃ ।
ન તસ્ય પરમં કિઞ્ચિત્ પદં સમધિગમ્યતે॥ ૩૮.૬૫॥
દેવતાનામૃષીણાં ચ પિતૄણાં ચાપિ શાશ્વતઃ ।
સહસ્રયુગપર્યન્તે પ્રલયે સર્વદેહિનામ્॥ ૩૮.૬૬॥
સંહરત્યેષ ભગવાન્ કાલો ભૂત્વા મહેશ્વરઃ ।

tIrthamAhAtmyamkUrmapurANe.pdf 31



તીર્થમાહાત્મ્યં કૂર્મપુરાણે અધ્યાયાઃ ૩૪-૪૨

એષ ચૈવ પ્રજાઃ સર્વાઃ સૃજત્યેષઃ સ્વતેજસા॥ ૩૮.૬૭॥
એષ ચક્રી ચક્રવર્તી શ્રીવત્સકૃતલક્ષણઃ ।
યોગી કૃતયુગે દેવસ્ત્રેતાયાં યજ્ઞ ઉચ્યતે ।
દ્વાપરે ભગવાન્ કાલો ધર્મકેતુઃ કલૌ યુગે॥ ૩૮.૬૮॥
રુદ્રસ્ય મૂર્ત્તયસ્તિસ્ત્રો યાભિર્વિશ્વમિદં   તતમ્ ।
તમો હ્યગ્ની રજો બ્રહ્મા સત્ત્વં વિષ્ણુરિતિ પ્રભુઃ॥ ૩૮.૬૯॥
મૂર્ત્તિરન્યા   સ્મૃતા ચાસ્ય દિગ્વાસા વૈ શિવા ધ્રુવા ।
યત્ર તિષ્ઠતિ તદ્બ્રહ્મ યોગેન તુ સમન્વિતમ્॥ ૩૮.૭૦॥
યા ચાસ્ય પાર્શ્વગા ભાર્યા ભવદ્ભિરભિવીક્ષિતા ।
સા હિ નારાયણો દેવઃ પરમાત્મા સનાતનઃ॥ ૩૮.૭૧॥
તસ્માત્ સર્વમિદં જાતં તત્રૈવ ચ લયં વ્રજેત્ ।
સ એષ મોચયેત્ કૃત્સ્નં  સ એષ પરમા ગતિઃ॥ ૩૮.૭૨॥
સહસ્રશીર્ષા પુરુષઃ સહસ્રાક્ષઃ સહસ્રપાત્ ।
એકશ‍ૃઙ્ગો  મહાનાત્મા પુરાણોઽષ્ટાક્ષરો હરિઃ॥ ૩૮.૭૩॥
ચતુર્વેદશ્ચતુર્મૂર્ત્તિસ્ત્રિમૂર્ત્તિસ્ત્રિગુણઃ     પરઃ ।
એકમૂર્ત્તિરમેયાત્મા   નારાયણ ઇતિ શ્રુતિઃ ।
રેતોઽસ્ય ગર્ભો ભગવાનાપો માયાતનુઃ પ્રભુઃ ।
સ્તૂયતે વિવિધૈર્મન્ત્રૈર્બ્રાહ્મણૈર્મોક્ષકાઙ્ક્ષિભિઃ॥ ૩૮.૭૪॥
સંહૃત્ય સકલં વિશ્વં કલ્પાન્તે પુરુષોત્તમઃ ।
શેતે યોગામૃતં પીત્વા યત્ તદ્વિષ્ણોઃ પરં પદમ્॥ ૩૮.૭૫॥
ન જાયતે ન મ્રિયતે વર્દ્ધતે ન ચ વિશ્વસૃક્ ।
મૂલપ્રકૃતિરવ્યક્તા  ગીયતે વૈદિકૈરજઃ॥ ૩૮.૭૬॥
તતો નિશાયાં વૃત્તાયાં સિસૃક્ષુરખિલઞ્જગત્ ।
અજસ્ય નાભૌ તદ્બીજં ક્ષિપત્યેષ મહેશ્વરઃ॥ ૩૮.૭૭॥
તં માં વિત્ત મહાત્માનં બ્રહ્માણં વિશ્વતો મુખમ્ ।
મહાન્તં પુરુષં વિશ્વમપાં ગર્ભમનુત્તમમ્॥ ૩૮.૭૮॥
ન તં જાનીથ જનકં મોહિતાસ્તસ્ય માયયા ।
દેવદેવં મહાદેવં ભૂતાનામીશ્વરં હરમ્॥ ૩૮.૭૯॥

એષ દેવો મહાદેવો હ્યનાદિર્ભગવાન્ હરઃ ।
વિષ્ણુના સહ સંયુક્તઃ કરોતિ વિકરોતિ ચ॥ ૩૮.૮૦॥
ન તસ્ય વિદ્યતે કાર્યં ન તસ્માદ્વિદ્યતે પરમ્ ।
સ વેદાન્ પ્રદદૌ પૂર્વં યોગમાયાતનુર્મમ॥ ૩૮.૮૧॥
સ માયી માયયા સર્વં કરોતિ વિકરોતિ ચ ।
તમેવ મુક્તયે જ્ઞાત્વા વ્રજેત શરણં ભવમ્॥ ૩૮.૮૨॥
ઇતીરિતા ભગવતા મરીચિપ્રમુખા વિભુમ્ ।
પ્રણમ્ય દેવં બ્રહ્માણં પૃચ્છન્તિ સ્મ સુદુઃખિતાઃ॥ ૩૮.૮૩॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
અષ્ટાચત્વારિંશોઽધ્યાયઃ  ॥ ૩૮॥

૩૯
કૂર્મપુરાણે ઉત્તરભાગે નવત્રિંશત્તમોઽધ્યાયઃ 
મુનય ઊચુઃ ।
કથં પશ્યેમ તં દેવં પુનરેવ પિનાકિનમ્ ।
બ્રૂહિ વિશ્વામરેશાન ત્રાતા ત્વં શરણૈષિણામ્॥ ૩૯.૧॥
પિતામહ ઉવાચ ।
યદ્દૃષ્ટં  ભવતા તસ્ય લિઙ્ગં  ભુવિ નિપાતિતમ્ ।
તલ્લિઙ્ગાનુકૃતીશસ્ય  કૃત્વા લિઙ્ગમનુત્તમમ્ ॥ ૩૯.૨॥
પૂજયધ્વં સપત્નીકાઃ સાદરં પુત્રસંયુતાઃ ।
વૈદિકૈરેવ નિયમૈર્વિવિધૈર્બ્રહ્મચારિણઃ  ॥ ૩૯.૩॥
સંસ્થાપ્ય શાઙ્કરૈર્મન્ત્રૈરૃગ્યજુઃ  સામસમ્ભવૈઃ ।
તપઃ પરં સમાસ્થાય ગૃણન્તઃ શતરુદ્રિયમ્॥ ૩૯.૪॥
સમાહિતાઃ પૂજયધ્વં સપુત્રાઃ સહ બન્ધુભિઃ ।
સર્વે પ્રાઞ્જલયો ભૂત્વા શૂલપાણિં  પ્રપદ્યથ॥ ૩૯.૫॥
તતો દ્રક્ષ્યથ દેવેશં દુર્દર્શમકૃતાત્મભિઃ ।
યં દૃષ્ટ્વા સર્વમજ્ઞાનમધર્મશ્ચ પ્રણશ્યતિ॥ ૩૯.૬॥
તતઃ પ્રણમ્ય વરદં બ્રહ્માણમમિતૌજસમ્ ।

જગ્મુઃ સંહૃષ્ટમનસો દેવદારુવનં પુનઃ॥ ૩૯.૭॥
આરાધયિતુમારબ્ધા બ્રહ્મણા કથિતં યથા ।
અજાનન્તઃ પરં દેવં વીતરાગા વિમત્સરાઃ॥ ૩૯.૮॥
સ્થણ્ડિલેષુ વિચિત્રેષુ પર્વતાનાં ગુહાસુ ચ ।
નદીનાં ચ વિવિક્તેષુ પુલિનેષુ શુભેષુ ચ॥ ૩૯.૯॥
શૈવાલભોજનાઃ કેચિત્ કેચિદન્તર્જલેશયાઃ ।
કેચિદભ્રાવકાશાસ્તુ પાદાઙ્ગુષ્ઠે  હ્યધિષ્ઠિતાઃ॥ ૩૯.૧૦॥
દન્તોઽલૂખલિનસ્ત્વન્યે હ્યશ્મકુટ્ટાસ્તથા પરે ।
શાકપર્ણાશનાઃ કેચિત્ સમ્પ્રક્ષાલા મરીચિપાઃ॥ ૩૯.૧૧॥
વૃક્ષમૂલનિકેતાશ્ચ શિલાશય્યાસ્તથાપરે ।
કાલં નયન્તિ તપસા પૂજયન્તો મહેશ્વરમ્॥ ૩૯.૧૨॥
તતસ્તેષાં પ્રસાદાર્થં પ્રપન્નાર્ત્તિહરો   હરઃ ।
ચકાર ભગવાન્ બુદ્ધિં  પ્રબોધાય વૃષધ્વજઃ॥ ૩૯.૧૩॥
દેવઃ કૃતયુગે હ્યસ્મિન્ શ‍ૃઙ્ગે  હિમવતઃ શુભે ।
દેવદારુવનં પ્રાપ્તઃ પ્રસન્નઃ પરમેશ્વરઃ॥ ૩૯.૧૪॥
ભસ્મપાણ્ડુરદિગ્ધાઙ્ગો  નગ્નો વિકૃતલક્ષણઃ ।
ઉલ્મુકવ્યગ્રહસ્તશ્ચ રક્તપિઙ્ગલલોચનઃ ॥ ૩૯.૧૫॥
ક્વચિચ્ચ હસતે રૌદ્રં ક્વચિદ્ગાયતિ વિસ્મિતઃ ।
ક્વચિન્નૃત્યતિ શ‍ૃઙ્ગારી  ક્વચિદ્રૌતિ મુહુર્મુહુઃ ॥ ૩૯.૧૬॥
આશ્રમે હ્યટતે ભિક્ષુઃ યાચતે ચ પુનઃ પુનઃ ।
માયાં કૃત્વાઽઽત્મનો  રૂપં દેવસ્તદ્વનમાગતઃ॥ ૩૯.૧૭॥
કૃત્વા  ગિરિસુતાં ગૌરીં  પાર્શ્વે દેવઃ પિનાકધૃક્ ।
સા ચ પૂર્વવદ્દેવેશી દેવદારુવનં ગતા॥ ૩૯.૧૮॥
દૃષ્ટ્વા સમાગતં દેવં દેવ્યા સહ કપર્દિનમ્   ।
પ્રણેમુઃ શિરસા ભૂમૌ તોષયામાસુરીશ્વરમ્॥ ૩૯.૧૯॥
વૈદિકૈર્વિવિધૈર્મન્ત્રૈઃ   સૂક્તૈર્માહેશ્વરૈઃ શુભૈઃ ।
અથર્વશિરસા ચાન્યે રુદ્રાદ્યૈરર્ચ્ચયન્ભવમ્॥ ૩૯.૨૦॥

નમો દેવાદિદેવાય મહાદેવાય તે નમઃ ।
ત્ર્યમ્બકાય નમસ્તુભ્યં ત્રિશૂલવરધારિણે॥ ૩૯.૨૧॥
નમો દિગ્વાસસે તુભ્યં વિકૃતાય પિનાકિને ।
સર્વપ્રણતદેવાય સ્વયમપ્રણતાત્મને॥ ૩૯.૨૨॥
અન્તકાન્તકૃતે તુભ્યં સર્વસંહરણાય ચ ।
નમોઽસ્તુ નૃત્યશીલાય નમો ભૈરવરૂપિણે॥ ૩૯.૨૩॥
નરનારીશરીરાય યોગિનાં ગુરવે નમઃ ।
નમો દાન્તાય શાન્તાય તાપસાય હરાય ચ॥ ૩૯.૨૪॥
વિભીષણાય રુદ્રાય નમસ્તે કૃત્તિવાસસે  ।
નમસ્તે લેલિહાનાય શિતિકણ્ઠાય તે નમઃ॥ ૩૯.૨૫॥
અઘોરઘોરરૂપાય વામદેવાય વૈ નમઃ ।
નમઃ કનકમાલાય દેવ્યાઃ પ્રિયકરાય ચ॥ ૩૯.૨૬॥
ગઙ્ગાસલિલધારાય  શમ્ભવે પરમેષ્ઠિને ।
નમો યોગાધિપતયે બ્રહ્માધિપતયે નમઃ॥ ૩૯.૨૭॥
પ્રાણાય ચ નમસ્તુભ્યં નમો ભસ્માઙ્ગધારિણે  ।
નમસ્તે હવ્યવાહાય દંષ્ટ્રિણે હવ્યરેતસે॥ ૩૯.૨૮॥
બ્રહ્મણશ્ચ શિરો હર્ત્રે નમસ્તે કાલરૂપિણે ।
આગતિં  તે ન જનીમો ગતિં  નૈવ ચ નૈવ ચ॥ ૩૯.૨૯॥
વિશ્વેશ્વર મહાદેવ યોઽસિ સોઽસિ નમોઽસ્તુ તે ।
નમઃ પ્રમથનાથાય દાત્રે ચ શુભસમ્પદામ્॥ ૩૯.૩૦॥
કપાલપાણયે તુભ્યં નમો મીઢુષ્ટમાય તે ।
નમઃ કનકલિઙ્ગાય  વારિલિઙ્ગાય  તે નમઃ॥ ૩૯.૩૧॥
નમો વહ્ન્યર્કલિઙ્ગાય   જ્ઞાનલિઙ્ગાય  તે નમઃ ।
નમો ભુજઙ્ગહારાય  કર્ણિકારપ્રિયાય   ચ ।
કિરીટિને કુણ્ડલિને કાલકાલાય તે નમઃ॥ ૩૯.૩૨॥
વામદેવ મહેશાન દેવદેવ ત્રિલોચન ।
ક્ષમ્યતાં યત્કૃતં મોહાત્ ત્વમેવ શરણં હિ નઃ॥ ૩૯.૩૩॥
ચરિતાનિ વિચિત્રાણિ ગુહ્યાનિ ગહનાનિ ચ ।

બ્રહ્માદીનાં ચ સર્વેષાં દુર્વિજ્ઞેયોઽસિ   શઙ્કર॥ ૩૯.૩૪॥
અજ્ઞાનાદ્યદિ વા જ્ઞાનાદ્યત્કિઞ્ચિત્કુરુતે નરઃ ।
તત્સર્વં ભગવાનેન કુરુતે યોગમાયયા॥ ૩૯.૩૫॥
એવં સ્તુત્વા મહાદેવં પ્રહૃષ્ટેનાન્તરાત્મના ।
ઊચુઃ પ્રણમ્ય ગિરિશં પશ્યામસ્ત્વાં યથા પુરા॥ ૩૯.૩૬॥
તેષાં સંસ્તવમાકર્ણ્ય સોમઃ સોમવિભૂષણઃ ।
સ્વમેવ પરમં રૂપં દર્શયામાસ શઙ્કરઃ॥ ૩૯.૩૭॥
તં તે દૃષ્ટ્વાઽથ ગિરિશં દેવ્યા સહ પિનાકિનમ્ ।
યથા પૂર્વં સ્થિતા વિપ્રાઃ પ્રણેમુર્હૃષ્ટમાનસાઃ ॥ ૩૯.૩૮॥
તતસ્તે મુનયઃ સર્વે સંસ્તૂય ચ મહેશ્વરમ્ ।
ભૃગ્વઙ્ગિરોવસિષ્ઠાસ્તુ  વિશ્વામિત્રસ્તથૈવ ચ॥ ૩૯.૩૯॥
ગૌતમોઽત્રિઃ સુકેશશ્ચ પુલસ્ત્યઃ પુલહઃ ક્રતુઃ ।
મરીચિઃ કશ્યપશ્ચાપિ સંવર્ત્તકમહાતપાઃ ।
પ્રણમ્ય દેવદેવેશમિદં વચનમબ્રુવન્॥ ૩૯.૪૦॥
કથં ત્વાં દેવદેવેશ કર્મયોગેન વા પ્રભો ।
જ્ઞાનેન વાઽથ યોગેન પૂજયામઃ સદૈવ હિ॥ ૩૯.૪૧॥
કેન વા દેવમાર્ગેણ સમ્પૂજ્યો ભગવાનિહ ।
કિં  તત્ સેવ્યમસેવ્યં વા સર્વમેતદ્બ્રવીહિ નઃ॥ ૩૯.૪૨॥
દેવદેવ ઉવાચ ।
એતદ્વઃ સમ્પ્રવક્ષ્યામિ ગૂઢં ગહનમુત્તમમ્ ।
બ્રહ્મણે કથિતં પૂર્વમાદાવેવ મહર્ષયઃ॥ ૩૯.૪૩॥
સાઙ્ખ્યયોગો દ્વિધા જ્ઞેયઃ પુરુષાણાં હિ સાધનમ્ ।
યોગેન સહિતં સાઙ્ખ્યં પુરુષાણાં વિમુક્તિદમ્॥ ૩૯.૪૪॥
ન કેવલેન યોગેન દૃશ્યતે પુરુષઃ પરઃ ।
જ્ઞાનં તુ કેવલં સમ્યગપવર્ગફલપ્રદમ્॥ ૩૯.૪૫॥
ભવન્તઃ કેવલં યોગં સમાશ્રિત્ય વિમુક્તયે ।
વિહાય સાઙ્ખ્યં વિમલમકુર્વત પરિશ્રમમ્॥ ૩૯.૪૬॥
એતસ્માત્ કારણાદ્વિપ્રા નૃણાં કેવલધર્મિણામ્  ।

આગતોઽહમિમં દેશં જ્ઞાપયન્ મોહસમ્ભવમ્॥ ૩૯.૪૭॥
તસ્માદ્ભવદ્ભિર્વિમલં   જ્ઞાનં કૈવલ્યસાધનમ્ ।
જ્ઞાતવ્યં હિ પ્રયત્નેન શ્રોતવ્યં દૃશ્યમેવ ચ॥ ૩૯.૪૮॥
એકઃ સર્વત્રગો હ્યાત્મા કેવલશ્ચિતિમાત્રકઃ ।
આનન્દો નિર્મલો નિત્યં સ્યાદેતત્ સાઙ્ખ્યદર્શનમ્॥ ૩૯.૪૯॥
એતદેવ પરં જ્ઞાનમેષ મોક્ષોઽત્ર ગીયતે ।
એતત્ કૈવલ્યમમલં બ્રહ્મભાવશ્ચ વર્ણિતઃ  ॥ ૩૯.૫૦॥
આશ્રિત્ય ચૈતત્ પરમં તન્નિષ્ઠાસ્તત્પરાયણાઃ ।
પશ્યન્તિ માં મહાત્માનો યતયો વિશ્વમીશ્વરમ્॥ ૩૯.૫૧॥
એતત્ તત્ પરમં જ્ઞાનં કેવલં સન્નિરઞ્જનમ્ ।
અહં હિ વેદ્યો ભગવાન્ મમ મૂર્ત્તિરિયં   શિવા॥ ૩૯.૫૨॥
બહૂનિ  સાધનાનીહ સિદ્ધયે કથિતાનિ તુ ।
તેષામભ્યધિકં જ્ઞાનં મામકં દ્વિજપુઙ્ગવાઃ ॥ ૩૯.૫૩॥
જ્ઞાનયોગરતાઃ શાન્તા મામેવ શરણં ગતાઃ ।
યે હિ માં ભસ્મનિરતા ધ્યાયન્તિ સતતં હૃદિ॥ ૩૯.૫૪॥
મદ્ભક્તિપરમા નિત્યં યતયઃ ક્ષીણકલ્મષાઃ ।
નાશયામ્યચિરાત્ તેષાં ઘોરં સંસારસાગરમ્॥ ૩૯.૫૫॥
પ્રશાન્તઃ સંયતમના ભસ્મોદ્ધૂલિતવિગ્રહઃ ।
બ્રહ્મચર્યરતો નગ્નો વ્રતં પાશુપતં ચરેત્॥ ૩૯.૫૬॥
નિર્મિતં   હિ મયા પૂર્વં વ્રતં પાશુપતં પરમ્ ।
ગુહ્યાદ્ગુહ્યતમં સૂક્ષ્મં વેદસારં વિમુક્તયે॥ ૩૯.૫૭॥
યદ્વા કૌપીનવસનઃ સ્યાદ્વા દિગ્વસનો મુનિઃ ।
વેદાભ્યાસરતો વિદ્વાન્ ધ્યાયેત્ પશુપતિં  શિવમ્॥ ૩૯.૫૮॥
એષ પાશુપતો યોગઃ સેવનીયો મુમુક્ષુભિઃ ।
ભસ્મચ્છન્નૈર્હિ  સતતં નિષ્કામૈરિતિ હિ શ્રુતમ્॥ ૩૯.૫૯॥
વીતરાગભયક્રોધા મન્મયા મામુપાશ્રિતાઃ ।
બહવોઽનેન યોગેન પૂતા મદ્ભાવમાગતાઃ॥ ૩૯.૬૦॥

અન્યાનિ ચૈવ શાસ્ત્રાણિ લોકેઽસ્મિન્ મોહનાનિ તુ ।
વેદવાદવિરુદ્ધાનિ મયૈવ કથિતાનિ તુ॥ ૩૯.૬૧॥
વામં પાશુપતં સોમં લાકુલં ચૈવ ભૈરવમ્ ।
અસેવ્યમેતત્ કથિતં વેદબાહ્યં તથેતરમ્॥ ૩૯.૬૨॥
વેદમુર્ત્તિરહં   વિપ્રા નાન્યશાસ્ત્રાર્થવેદિભિઃ ।
જ્ઞાયતે મત્સ્વરૂપં તુ મુક્ત્વા વેદં સનાતનમ્॥ ૩૯.૬૩॥
સ્થાપયધ્વમિદં માર્ગં પૂજયધ્વં મહેશ્વરમ્ ।
અચિરાદૈશ્વરં જ્ઞાનમુત્પત્સ્યતિ ન સંશયઃ॥ ૩૯.૬૪॥
મયિ ભક્તિશ્ચ વિપુલા ભવતામસ્તુ સત્તમાઃ ।
ધ્યાતમાત્રો હિ સાન્નિધ્યં દાસ્યામિ મુનિસત્તમાઃ॥ ૩૯.૬૫॥
ઇત્યુક્ત્વા ભગવાન્ સોમસ્તત્રૈવાન્તરધીયત ।
તેઽપિ દારુવને તસ્મિન્ પૂજયન્તિ સ્મ શઙ્કરમ્॥ ૩૯.૬૬॥
બ્રહ્મચર્યરતાઃ શાન્તા જ્ઞાનયોગપરાયણાઃ ।
સમેત્ય તે મહાત્માનો મુનયો બ્રહ્મવાદિનઃ॥ ૩૯.૬૭॥
વિચક્રિરે બહૂન્ વાદાન્સ્વાત્મજ્ઞાનસમાશ્રયાન્ ।
કિમસ્ય જગતો મૂલમાત્મા ચાસ્માકમેવ હિ॥ ૩૯.૬૮॥
કોઽપિ સ્યાત્ સર્વભાવાનાં હેતુરીશ્વર એવ ચ ।
ઇત્યેવં મન્યમાનાનાં ધ્યાનમાર્ગાવલમ્બિનામ્ ।
આવિરાસીન્મહાદેવી દેવી ગિરિવરાત્મજા॥ ૩૯.૬૯॥
કોટિસૂર્યપ્રતીકાશા જ્વાલામાલાસમાવૃતા ।
સ્વભાભિર્વિમલાભિસ્તુ   પૂરયન્તી નભસ્તલમ્॥ ૩૯.૭૦॥
તામન્વપશ્યન્ ગિરિજામમેયાં જ્વાલાસહસ્રાન્તરસન્નિવિષ્ટામ્ ।
પ્રણેમુરેતામખિલેશપત્નીં  જાનન્તિ ચૈતત્ પરમસ્ય બીજમ્॥ ૩૯.૭૧॥
અસ્માકમેષા પરમેશપત્ની ગતિસ્તથાઽઽત્મા ગગનાભિધાના ।
પશ્યન્ત્યથાત્માનમિદં ચ કૃત્સ્નં  તસ્યામથૈતે મુનયશ્ચ વિપ્રાઃ॥ ૩૯.૭૨॥
નિરીક્ષિતાસ્તે નિરીક્ષિતાસ્તે પરમેશપત્ન્યા તદન્તરે દેવમશેષહેતુમ્ ।
પશ્યન્તિ શમ્ભું કવિમીશિતારં રુદ્રં બૃહન્તં પુરુષં પુરાણમ્॥ ૩૯.૭૩॥
આલોક્ય દેવીમથ દેવમીશં પ્રણેમુરાનન્દમવાપુરગ્ર્યમ્ ।

જ્ઞાનં તદીશં ભગવત્પ્રસાદાદાવિર્બભૌ જન્મવિનાશહેતુઃ॥ ૩૯.૭૪॥
ઇયં હિ સા જગતો યોનિરેકા સર્વાત્મિકા સર્વનિયામિકા ચ ।
માહેશ્વરી શક્તિરનાદિસિદ્ધા વ્યોમાભિધાના દિવિ રાજતીવ॥ ૩૯.૭૫॥
અસ્યાં મહત્પરમેષ્ઠી પરસ્તાન્મહેશ્વરઃ શિવ એકઃ સ રુદ્રઃ ।
ચકાર વિશ્વં પરશક્તિનિષ્ઠં માયામથારુહ્ય ચ દેવદેવઃ॥ ૩૯.૭૬॥
એકો દેવઃ સર્વભૂતેષુ ગૂઢો માયી રુદ્રઃ સકલો નિષ્કલશ્ચ ।
સ એવ દેવી ન ચ તદ્વિભિન્નમેતજ્જ્ઞાત્વા હ્યમૃતત્વં વ્રજન્તિ॥ ૩૯.૭૭॥
અન્તર્હિતોઽભૂદ્ભગવાન્મહેશો   દેવ્યા તયા સહ દેવાદિદેવઃ ।
આરાધયન્તિ સ્મ તમાદિદેવં વનૌકસસ્તે પુનરેવ રુદ્રમ્॥ ૩૯.૭૮॥
એતદ્વઃ કથિતં સર્વં દેવદેવસ્ય ચેષ્ટિતમ્ ।
દેવદારુવને પૂર્વં પુરાણે યન્મયા શ્રુતમ્॥ ૩૯.૭૯॥
યઃ પઠેચ્છૃણુયાન્નિત્યં  મુચ્યતે સર્વપાતકૈઃ ।
શ્રાવયેદ્વા દ્વિજાન્ શાન્તાન્ સ યાતિ પરમાં ગતિમ્॥ ૩૯.૮૦॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
નવત્રિંશોઽધ્યાયઃ  ॥ ૩૯॥

૪૦
કૂર્મપુરાણે ઉત્તરભાગે ચત્વારિંશત્તમોઽધ્યાયઃ   ।
સૂત ઉવાચ ।
એષા પુણ્યતમા દેવી દેવગન્ધર્વસેવિતા ।
નર્મદા લોકવિખ્યાતા તીર્થાનામુત્તમા નદી॥ ૪૦.૧॥
તસ્યાઃ શ‍ૃણુધ્વં માહાત્મ્યં માર્કણ્ડેયેન ભાષિતમ્ ।
યુધિષ્ઠિરાય તુ શુભં સર્વપાપપ્રણાશનમ્॥ ૪૦.૨॥
યુધિષ્ઠિર ઉવાચ ।
શ્રુતાસ્તે વિવિધા ધર્માસ્ત્વત્પ્રસાદાન્મહામુને ।
માહાત્મ્યં ચ પ્રયાગસ્ય તીર્થાનિ વિવિધાનિ ચ॥ ૪૦.૩॥
નર્મદા સર્વતીર્થાનાં મુખ્યા હિ ભવતેરિતા ।
તસ્યાસ્ત્વિદાનીં  માહાત્મ્યં વક્તુમર્હસિ સત્તમ॥ ૪૦.૪॥

માર્કણ્ડેય ઉવાચ
નર્મદા સરિતાં શ્રેષ્ઠા રુદ્રદેહાદ્વિનિઃસૃતા ।
તારયેત્ સર્વભૂતાનિ સ્થાવરાણિ ચરાણિ ચ॥ ૪૦.૫॥
નર્મદાયાસ્તુ માહાત્મ્યં પુરાણે યન્મયા શ્રુતમ્ ।
ઇદાનીં  તત્પ્રવક્ષ્યામિ શ‍ૃણુષ્વૈકમનાઃ શુભમ્॥ ૪૦.૬॥
પુણ્યા કનખલે ગઙ્ગા  કુરુક્ષેત્રે સરસ્વતી ।
ગ્રામે વા યદિ વાઽરણ્યે પુણ્યા સર્વત્ર નર્મદા॥ ૪૦.૭॥
ત્રિભિઃ સારસ્વતં તોયં સપ્તાહેન તુ યામુનમ્ ।
સદ્યઃ પુનાતિ ગાઙ્ગેયં  દર્શનાદેવ નાર્મદમ્॥ ૪૦.૮॥
કલિઙ્ગદેશપશ્ચાર્દ્ધે  પર્વતેઽમરકણ્ટકે ।
પુણ્યા ચ ત્રિષુ લોકેષુ રમણીયા મનોરમા॥ ૪૦.૯॥
સદેવાસુરગન્ધર્વા ઋષયશ્ચ તપોધનાઃ ।
તપસ્તપ્ત્વા તુ રાજેન્દ્ર સિદ્ધિં  તુ પરમાં ગતાઃ॥ ૪૦.૧૦॥
તત્ર સ્નાત્વા નરો રાજન્ નિયમસ્થો જિતેન્દ્રિયઃ ।
ઉપોષ્ય રજનીમેકાં કુલાનાં તારયેચ્છતમ્॥ ૪૪૦.૧૧॥
યોજનાનાં શતં સાગ્રં શ્રૂયતે સરિદુત્તમા ।
વિસ્તારેણ તુ રાજેન્દ્ર યોજનદ્વયમાયતા॥ ૪૦.૧૨॥
ષષ્ટિતીર્થસહસ્રાણિ ષષ્ટિકોટ્યસ્તથૈવ ચ ।
પર્વતસ્ય સમન્તાત્ તુ તિષ્ઠન્ત્યમરકણ્ટકે ॥ ૪૦.૧૩॥
બ્રહ્મચારી શુચિર્ભૂત્વા જિતક્રોધો જિતેન્દ્રિયઃ ।
સર્વહિંસાનિવૃત્તસ્તુ   સર્વભૂતહિતે રતઃ॥ ૪૦.૧૪॥
એવં શુદ્ધસમાચારો યસ્તુ પ્રાણાન્ સમુત્સૃજેત્ ।
તસ્ય પુણ્યફલં રાજન્ શ‍ૃણુષ્વાવહિતો નૃપ॥ ૪૦.૧૫॥
શતવર્ષસહસ્રાણિ સ્વર્ગે મોદતિ પાણ્ડવ ।
અપ્સરોગણસઙ્કીર્ણો દિવ્યસ્ત્રીપરિવારિતઃ॥ ૪૦.૧૬॥
દિવ્યગન્ધાનુલિપ્તશ્ચ દિવ્યપુષ્પોપશોભિતઃ ।
ક્રીડતે દેવલોકે તુ દૈવતૈઃ સહ મોદતે॥ ૪૦.૧૭॥
તતઃ સ્વર્ગાત્ પરિભ્રષ્ટો રાજા ભવતિ ધાર્મિકઃ   ।

ગૃહં તુ લભતેઽસૌ વૈ નાનારત્નસમન્વિતમ્॥ ૪૦.૧૮॥
સ્તમ્ભૈર્મણિમયૈર્દિવ્યૈર્વજ્રવૈદૂર્યભૂષિતમ્   ।
આલેખ્યવાહનૈઃ શુભ્રૈર્દાસીદાસસમન્વિતમ્॥ ૪૦.૧૯॥
રાજરાજેશ્વરઃ શ્રીમાન્ સર્વસ્ત્રીજનવલ્લભઃ ।
જીવેદ્વર્ષશતં સાગ્રં તત્ર ભોગસમન્વિતઃ॥ ૪૦.૨૦॥
અગ્નિપ્રવેશેઽથ જલે અથવાઽનશને કૃતે ।
અનિવર્ત્તિકા   ગતિસ્તસ્ય પવનસ્યામ્બરે યથા॥ ૪૦.૨૧॥
પશ્ચિમે પર્વતતટે સર્વપાપવિનાશનઃ ।
હ્રદો જલેશ્વરો નામ ત્રિષુ લોકેષુ વિશ્રુતઃ॥ ૪૦.૨૨॥
તત્ર પિણ્ડપ્રદાનેન સન્ધ્યોપાસનકર્મણા ।
દશવર્ષસહસ્રાણિ તર્પિતાઃ   સ્યુર્ન સંશયઃ॥ ૪૦.૨૩॥
દક્ષિણે નર્મદાકૂલે કપિલાખ્યા મહાનદી ।
સરલાર્જુનસઞ્ચ્છન્ના  નાતિદૂરે વ્યવસ્થિતા॥ ૪૦.૨૪॥
સા તુ પુણ્યા મહાભાગા ત્રિષુ લોકેષુ વિશ્રુતા ।
તત્ર કોટિશતં સાગ્રં તીર્થાનાં તુ યુધિષ્ઠિર॥ ૪૦.૨૫॥
તસ્મિંસ્તીર્થે   તુ યે વૃક્ષાઃ પતિતાઃ કાલપર્યયાત્ ।
નર્મદાતોયસંસ્પૃષ્ટાસ્તે યાન્તિ પરમાં ગતિમ્॥ ૪૦.૨૬॥
દ્વિતીયા તુ મહાભાગા વિશલ્યકરણી શુભા ।
તત્ર તીર્થે નરઃ સ્નાત્વા વિશલ્યો ભવતિ ક્ષણાત્॥ ૪૦.૨૭॥
કપિલા ચ વિશલ્યા ચ શ્રૂયતે રાજસત્તમ ।
ઈશ્વરેણ પુરા પ્રોક્તા લોકાનાં હિતકામ્યયા॥ ૪૦.૨૮॥
અનાશકં તુ યઃ કુર્યાત્ તસ્મિંસ્તીર્થે   નરાધિપ ।
સર્વપાપવિશુદ્ધાત્મા રુદ્રલોકં સ ગચ્છતિ॥ ૪૦.૨૯॥
તત્ર સ્નાત્વા નરો રાજન્નશ્વમેધફલં લભેત્ ।
યે વસન્ત્યુત્તરે કૂલે રુદ્રલોકે વસન્તિ તે॥ ૪૦.૩૦॥
સરસ્વત્યાં ચ ગઙ્ગાયાં  નર્મદાયાં યુધિષ્ઠિર ।
સમં સ્નાનં ચ દાનં ચ યથા મે શઙ્કરોઽબ્રવીત્॥ ૪૦.૩૧॥

પરિત્યજતિ યઃ પ્રણાન્ પર્વતેઽમરકણ્ટકે ।
વર્ષકોટિશતં સાગ્રં રુદ્રલોકે મહીયતે॥ ૪૦.૩૨॥
નર્મદાયાં જલં પુણ્યં ફેનોર્મિસમલઙ્કૃતમ્   ।
પવિત્રં શિરસા ધૃત્વા સર્વપાપૈઃ પ્રમુચ્યતે॥ ૪૦.૩૩॥
નર્મદા સર્વતઃ પુણ્યા બ્રહ્મહત્યાપહારિણી ।
અહોરાત્રોપવાસેન મુચ્યતે બ્રહ્મહત્યયા॥ ૪૦.૩૪॥
જાલેશ્વરં તીર્થવરં સર્વપાપવિનાશનમ્ ।
તત્ર ગત્વા નિયમવાન્ સર્વકામાંલ્લભેન્નરઃ॥ ૪૦.૩૫॥
ચન્દ્રસૂર્યોપરાગે તુ ગત્વા હ્યમરકણ્ટકમ્ ।
અશ્વમેધાદ્દશગુણં પુણ્યમાપ્નોતિ માનવઃ॥ ૪૦.૩૬॥
એષ પુણ્યો ગિરિવરો દેવગન્ધર્વસેવિતઃ ।
નાનાદ્રુમલતાકીર્ણો નાનાપુષ્પોપશોભિતઃ॥ ૪૦.૩૭॥
તત્ર સન્નિહિતો રાજન્ દેવ્યા સહ મહેશ્વરઃ ।
બ્રહ્મા વિષ્ણુસ્તથા ચેન્દ્રો વિદ્યાધરગણૈઃ સહ॥ ૪૦.૩૮॥
પ્રદક્ષિણં તુ યઃ કુર્યાત્ પર્વતં હ્યમરકણ્ટકમ્ ।
પૌણ્ડરીકસ્ય યજ્ઞસ્ય ફલં પ્રાપ્નોતિ માનવઃ॥ ૪૦.૩૯॥
કાવેરી નામ વિપુલા નદી કલ્મષનાશિની ।
તત્ર સ્નાત્વા મહાદેવમર્ચયેદ્વૃષભધ્વજમ્  ।
સઙ્ગમે  નર્મદાયાસ્તુ રુદ્રલોકે મહીયતે॥ ૪૦.૪૦॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
ચત્વારિંશોઽધ્યાયઃ  ॥ ૪૦॥

૪૧
કૂર્મપુરાણે ઉત્તરભાગે એકચત્વારિંશત્તમોઽધ્યાયઃ   ।
માર્કણ્ડેય ઉવાચ
નર્મદા સરિતાં શ્રેષ્ઠા સર્વપાપવિનાશિની ।
મુનિભિઃ કથિતા પૂર્વમીશ્વરેણ સ્વયમ્ભુવા॥ ૪૧.૧॥
મુનિભિઃ સંસ્તુતા હ્યેષા નર્મદા પ્રવરા નદી ।

રુદ્રગાત્રાદ્વિનિષ્ક્રાન્તા લોકાનાં હિતકામ્યયા॥ ૪૧.૨॥
સર્વપાપહરા નિત્યં સર્વદેવનમસ્કૃતા ।
સંસ્તુતા દેવગન્ધર્વૈરપ્યરોભિસ્તથૈવ ચ॥ ૪૧.૩॥
ઉત્તરે ચૈવ તત્કૂલે તીર્થં ત્રૈલોક્યવિશ્રુતે ।
નામ્ના ભદ્રેશ્વરં પુણ્યં સર્વપાપહરં શુભમ્॥ ૪૧.૪॥
તત્ર સ્નાત્વા નરો રાજન્ દૈવતૈઃ સહ મોદતે ।
તતો ગચ્છેત રાજેન્દ્ર તીર્થમામ્રાતકેશ્વરમ્॥ ૪૧.૫॥
તત્ર સ્નાત્વા નરો રાજન્ ગોસહસ્રફલં લભેત્ ।
તતોઽઙ્ગારકેશ્વરં  ગચ્છેન્નિયતો નિયતાયનઃ॥ ૪૧.૬॥
સર્વપાપવિશુદ્ધાત્મા રુદ્રલોકે મહીયતે ।
તતો ગચ્છેત રાજેન્દ્ર કેદારં નામ પુણ્યદમ્॥ ૪૧.૭॥
તત્ર સ્નાત્વોદકં કૃત્વા  સર્વાન્ કામાનવાપ્નુયાત્ ।
નિષ્ફલેશં તતો ગચ્છેત્ સર્વપાપવિનાશનમ્॥ ૪૧.૮॥
તત્ર સ્નાત્વા મહારાજ રુદ્રલોકે મહીયતે ।
તતો ગચ્છેત રાજેન્દ્ર બાણતીર્થમનુત્તમમ્॥ ૪૧.૯॥
તત્ર પ્રાણાન્ પરિત્યજ્ય રુદ્રલોકમવાપ્નુયાત્ ।
તતઃ પુષ્કરિણીં  ગચ્છેત્ સ્નાનં તત્ર સમાચરેત્॥ ૪૧.૧૦॥
તત્ર સ્નાત્વા નરો રાજન્ સિંહાસનપતિર્ભવેત્   ।
શક્રતીર્થં તતો ગચ્છેત્કૂલે ચૈવ તુ દક્ષિણે॥ ૪૧.૧૧॥
સ્નાતમાત્રો નરસ્તત્ર ઇન્દ્રસ્યાર્દ્ધાસનં લભેત્ ।
તતો ગચ્છેત રાજેન્દ્ર શૂલભેદમિતિ શ્રુતમ્॥ ૪૧.૧૨॥
તત્ર સ્નાત્વાર્ચયેદ્દેવં ગોસહસ્રફલં લભેત્ ।
ઉપોષ્ય રજનીમેકાં સ્નાનં કૃત્વા  યથાવિધિ॥ ૪૧.૧૩॥
આરાધયેન્મહાયોગં દેવં નારાયણં હરિમ્ ।
ગોસહસ્રફલં પ્રાપ્ય વિષ્ણુલોકં સ ગચ્છતિ॥ ૪૧.૧૪॥
ઋષિતીર્થં તતો ગત્વા સર્વપાપહરં નૃણામ્ ।
સ્નાતમાત્રો નરસ્તત્ર શિવલોકે મહીયતે॥ ૪૧.૧૫॥

નારદસ્ય તુ તત્રૈવ તીર્થં પરમશોભનમ્ ।
સ્નાતમાત્રો નરસ્તત્ર ગોસહસ્રફલં લભેત્॥ ૪૧.૧૬॥
યત્ર તપ્તં તપઃ પૂર્વં નારદેન સુરર્ષિણા   ।
પ્રતીસ્તસ્ય દદૌ યોગં દેવદેવો મહેશ્વરઃ॥ ૪૧.૧૭॥
બ્રહ્મણા નિર્મિતં   લિઙ્ગં  બ્રહ્મેશ્વરમિતિ શ્રુતમ્ ।
યત્ર સ્નાત્વા નરો રાજન્ બ્રહ્મલોકે મહીયતે॥ ૪૧.૧૮॥
ઋણતીર્થં તતો ગચ્છેત્ સ ઋણાન્મુચ્યતે ધ્રુવમ્ ।
વટેશ્વરં તતો ગચ્છેત્ પર્યાપ્તં જન્મનઃ ફલમ્॥ ૪૧.૧૯॥
ભીમેશ્વરં તતો ગચ્છેત્ સર્વવ્યાધિવિનાશનમ્ ।
સ્નાતમાત્રો નરસ્તત્ર સર્વદુઃખૈઃ પ્રમુચ્યતે॥ ૪૧.૨૦॥
તતો ગચ્છેત રાજેન્દ્ર પિઙ્ગલેશ્વરમુત્તમમ્  ।
અહોરાત્રોપવાસેન ત્રિરાત્રફલમાપ્નુયાત્॥ ૪૧.૨૧॥
તસ્મિંસ્તીર્થે   તુ રાજેન્દ્ર કપિલાં યઃ પ્રયચ્છતિ ।
યાવન્તિ તસ્યા રોમાણિ તત્પ્રસૂતિકુલેષુ ચ॥ ૪૧.૨૨॥
તાવદ્વર્ષસહસ્રાણિ રુદ્રલોકે મહીયતે॥
યસ્તુ પ્રાણપરિત્યાગં કુર્યાત્ તત્ર નરાધિપ॥ ૪૧.૨૩॥
અક્ષયં મોદતે કાલં યાવચ્ચન્દ્રદિવાકરૌ ।
નર્મદાતટમાશ્રિત્ય યે ચ તિષ્ઠન્તિ માનવાઃ॥ ૪૧.૨૪॥
તે મૃતાઃ સ્વર્ગમાયાન્તિ સન્તઃ સુકૃતિનો  યથા ।
તતો દીપ્તેશ્વરં ગચ્છેદ્વ્યાસતીર્થં તપોવનમ્॥ ૪૧.૨૫॥
નિવર્ત્તિતા   પુરા તત્ર વ્યાસભીતા મહાનદી ।
હુઙ્કારિતા તુ વ્યાસેન દક્ષિણેન તતો ગતા॥ ૪૧.૨૬॥
પ્રદક્ષિણં તુ યઃ કુર્યાત્ તસ્મિંસ્તીર્થે   યુધિષ્ઠિર ।
પ્રીતસ્તસ્ય ભવેદ્વ્યાસો વાઞ્છિતં લભતે ફલમ્॥ ૪૧.૨૭॥
તતો ગચ્છેત રાજેન્દ્ર ઇક્ષુનદ્યાસ્તુ સઙ્ગમમ્  ।
ત્રૈલોક્યવિશ્રુતં પુણ્યં તત્ર સન્નિહિતઃ શિવઃ॥ ૪૧.૨૮॥
તત્ર સ્નાત્વા નરો રાજન્ ગાણપત્યમવાપ્નુયાત્ ।

સ્કન્દતીર્થં તતો ગચ્છેત્ સર્વપાપપ્રણાશનમ્॥ ૪૧.૨૯॥
આજન્મનઃ કૃતં પાપં સ્નાતસ્તત્ર વ્યપોહતિ ।
તત્ર દેવાઃ સગન્ધર્વા ભર્ગાત્મજમનુત્તમમ્॥ ૪૧.૩૦॥
ઉપાસતે મહાત્માનં સ્કન્દં શક્તિધિરં પ્રભુમ્ ।
તતો ગચ્છેદાઙ્ગિરસં  સ્નાનં તત્ર સમાચરેત્॥ ૪૧.૩૧॥
ગોસહસ્રફલં પ્રાપ્ય રુદ્રલોકં સ ગચ્છતિ ।
અઙ્ગિરા  યત્ર દેવેશં બ્રહ્મપુત્રો વૃષધ્વજમ્॥ ૪૧.૩૨॥
તપસાઽઽરાધ્ય વિશ્વેશં લબ્ધવાન્ યોગમુત્તમમ્ ।
કુશતીર્થં તતો ગચ્છેત્ સર્વપાપપ્રણાશનમ્॥ ૪૧.૩૩॥
સ્નાનં તત્ર પ્રકુર્વીત અશ્વમેધફલં લભેત્ ।
કોટિતીર્થં તતો ગચ્છેત્ સર્વપાપપ્રણાશનમ્॥ ૪૧.૩૪॥
આજન્મનઃ કૃતં પાપં સ્નાતસ્તત્ર વ્યપોહતિ ।
ચન્દ્રભાગાં તતો ગચ્છેત્ સ્નાનં તત્ર સમાચરેત્॥ ૪૧.૩૫॥
સ્નાતમાત્રો નરસ્તત્ર સોમલોકે મહીયતે ।
નર્મદાદક્ષિણે કૂલે સઙ્ગમેશ્વરમુત્તમમ્ ॥ ૪૧.૩૬॥
તત્ર સ્નાત્વા નરો રાજન્ સર્વયજ્ઞફલં લભેત્ ।
નર્મદાયોત્તરે કૂલે તીર્થં પરમશોભનમ્॥ ૪૧.૩૭॥
આદિત્યાયતનં રમ્યમીશ્વરેણ તુ ભાષિતમ્ ।
તત્ર સ્નાત્વા તુ રાજેન્દ્ર દત્ત્વા દાનં તુ શક્તિતઃ॥ ૪૧.૩૮॥
તસ્ય તીર્થપ્રભાવેણ લભતે ચાક્ષયં ફલમ્ ।
દરિદ્રા વ્યાધિતા યે તુ યે ચ દુષ્કૃતકર્મિણઃ  ॥ ૪૧.૩૯॥
મુચ્યન્તે સર્વપાપેભ્યઃ સૂર્યલોકં પ્રયાન્તિ ચ ।
માતૃતીર્થં તતો ગચ્છેત્ સ્નાનં તત્ર સમાચરેત્॥ ૪૧.૪૦॥
સ્નાતમાત્રો નરસ્તત્ર સ્વર્ગલોકમવાપ્નુયાત્ ।
તતઃ પશ્ચિમતો ગચ્છેન્મરુદાલયમુત્તમમ્॥ ૪૧.૪૧॥
તત્ર સ્નાત્વા તુ રાજેન્દ્ર શુચિર્ભૂત્વા સમાહિતઃ ।
કાઞ્ચનં તુ દ્વિજો દદ્યાદ્યથાવિભવવિસ્તરમ્॥ ૪૧.૪૨॥

પુષ્પકેણ વિમાનેન વાયુલોકં સ ગચ્છતિ ।
તતો ગચ્છેત રાજેન્દ્ર અહલ્યાતીર્થમુત્તમમ્ ।
સ્નાનમાત્રાદપ્સરોભિર્મોદતે કાલમક્ષયમ્॥ ૪૧.૪૩॥
ચૈત્રમાસે તુ સમ્પ્રાપ્તે શુક્લપક્ષે ત્રયોદશી ।
કામદેવદિને તસ્મિન્નહલ્યાં યસ્તુ પૂજયેત્॥ ૪૧.૪૪॥
યત્ર તત્ર સમુત્પન્નો વરસ્તત્ર પ્રિયો ભવેત્ ।
સ્ત્રીવલ્લભો ભવેચ્છ્રીમાન્  કામદેવ ઇવાપરઃ॥ ૪૧.૪૫॥
અયોધ્યાં તુ સમાસાદ્ય તીર્થં શક્રસ્ય વિશ્રુતમ્ ।
સ્નાતમાત્રો નરસ્તત્ર ગોસહસ્રફલં લભેત્॥ ૪૧.૪૬॥
સોમતીર્થં તતો ગચ્છેત્ સ્નાનં તત્ર સમાચરેત્ ।
સ્નાતમાત્રો નરસ્તત્ર સર્વપાપૈઃ પ્રમુચ્યતે॥ ૪૧.૪૭॥
સોમગ્રહે તુ રાજેન્દ્ર પાપક્ષયકરં ભવેત્ ।
ત્રૈલોક્યવિશ્રુતં રાજન્ સોમતીર્થં મહાફલમ્॥ ૪૧.૪૮॥
યસ્તુ ચાન્દ્રાયણં કુર્યાત્ તત્ર તીર્થે સમાહિતઃ ।
સર્વપાપવિશુદ્ધાત્મા સોમલોકં સ ગચ્છતિ॥ ૪૧.૪૯॥
અગ્નિપ્રવેશં યઃ કુર્યાત્ સોમતીર્થે નરાધિપ ।
જલે ચાનશનં વાપિ નાસૌ મર્ત્યોઽભિજાયતે॥ ૪૧.૫૦॥
સ્તમ્ભતીર્થં તતો ગચ્છેત્ સ્નાનં તત્ર સમાચરેત્ ।
સ્નાતમાત્રો નરસ્તત્ર સોમલોકે મહીયતે॥ ૪૧.૫૧॥
તતો ગચ્છેત રાજેન્દ્ર વિષ્ણુતીર્થમનુત્તમમ્ ।
યોધનીપુરમાખ્યાતં વિષ્ણોઃ સ્થાનમનુત્તમમ્॥ ૪૧.૫૨॥
અસુરા યોધિતાસ્તત્ર વાસુદેવેન કોટિશઃ ।
તત્ર તીર્થં સમુત્પન્નં વિષ્ણુશ્રીકો ભવેદિહ॥ ૪૧.૫૩॥
અહોરાત્રોપવાસેન બ્રહ્મહત્યાં વ્યપોહતિ ।
નર્મદાદક્ષિણે કૂલે તીર્થં પરમશોભનમ્॥ ૪૧.૫૪॥
કામતીર્થમિતિ ખ્યાતં યત્ર કામોઽર્ચયદ્ધરિમ્ ।
તસ્મિંસ્તીર્થે   નરઃ સ્નાત્વા ઉપવાસપરાયણઃ॥ ૪૧.૫૫॥
કુસુમાયુધરૂપેણ રુદ્રોલોકે મહીયતે ।

તતો ગચ્છેત રાજેન્દ્ર બ્રહ્મતીર્થમનુત્તમમ્॥ ૪૧.૫૬॥
ઉમાહકમિતિ ખ્યાતં તત્ર સન્તર્પયેત્ પિતૄન્ ।
પૌર્ણમાસ્યામમાવાસ્યાં શ્રાદ્ધં કુર્યાદ્યથાવિધિ॥ ૪૧.૫૭॥
ગજરૂપા શિલા તત્ર તોયમધ્યે વ્યવસ્થિતા ।
તસ્મિંસ્તુ   દાપયેત્ પિણ્ડાન્ વૈશાખ્યાન્તુ વિશેષતઃ॥ ૪૧.૫૮॥
સ્નાત્વા સમાહિતમના દમ્ભમાત્સર્યવર્જિતઃ   ।
તૃપ્યન્તિ પિતરસ્તસ્ય યાવત્ તિષ્ઠતિ મેદિની॥ ૪૧.૫૯॥
વિશ્વેશ્વરં તતો ગચ્છેત્ સ્નાનં તત્ર સમાચરેત્ ।
સ્નાતમાત્રો નરસ્તત્ર ગાણપત્યપદં લભેત્॥ ૪૧.૬૦॥
તતો ગચ્છેત રાજેન્દ્ર લિઙ્ગો  યત્ર જનાર્દનઃ ।
તત્ર સ્નાત્વા તુ રાજેન્દ્ર વિષ્ણુલોકે મહીયતે॥ ૪૧.૬૧॥
યત્ર નારાયણો દેવો મુનીનાં ભાવિતાત્મનામ્ ।
સ્વાત્માનં દર્શયામાસ લિઙ્ગં  તત્ પરમં પદમ્॥ ૪૧.૬૨॥
અકોલ્લન્તુ તતો ગચ્છેત્ સર્વપાપવિનાશનમ્ ।
સ્નાનં દાનં ચ તત્રૈવ બ્રાહ્મણાનાં ચ ભોજનમ્॥ ૪૧.૬૩॥
પિણ્ડપ્રદાનં ચ કૃતં પ્રેત્યાનન્તફલપ્રદમ્ ।
ત્રિયમ્બકેન તોયેન યશ્ચરું શ્રપયેત્ તતઃ॥ ૪૧.૬૪॥
અકોલ્લમૂલે દદ્યાચ્ચ પિણ્ડાંશ્ચૈવ યથાવિધિ ।
તારિતાઃ પિતરસ્તેન તૃપ્યન્ત્યાચન્દ્રતારકમ્॥ ૪૧.૬૫॥
તતો ગચ્છેત રાજેન્દ્ર તાપસેશ્વરમુત્તમમ્ ।
તત્ર સ્નાત્વા તુ રાજેન્દ્ર પ્રાપ્નુયાત્ તપસઃ ફલમ્॥ ૪૧.૬૬॥
શુક્લતીર્થં તતો ગચ્છેત્ સર્વપાપવિનાશનમ્ ।
નાસ્તિ તેન સમન્તીર્થં નર્મદાયાં યુધિષ્ઠિર॥ ૪૧.૬૭॥
દર્શનાત્ સ્પર્શનાત્ તસ્ય સ્નાનદાનતપોજપાત્ ।
હોમાચ્ચૈવોપવાસાચ્ચ શુક્લતીર્થે મહત્ફલમ્॥ ૪૧.૬૮॥
યોજનં તત્ સ્મૃતં ક્ષેત્રં દેવગન્ધર્વસેવિતમ્ ।
શુક્લતીર્થમિતિ ખ્યાતં સર્વપાપવિનાશનમ્॥ ૪૧.૬૯॥

પાદપાગ્રેણ દૃષ્ટેન બ્રહ્મહત્યાં વ્યપોહતિ ।
દેવ્યા સહ સદા ભર્ગસ્તત્ર તિષ્ઠતિ શઙ્કરઃ॥ ૪૧.૭૦॥
કૃષ્ણપક્ષે ચતુર્દશ્યાં વૈશાખે માસિ સુવ્રત ।
કૈલાસાચ્ચાભિનિષ્ક્રમ્ય તત્ર સન્નિહિતો હરઃ॥ ૪૧.૭૧॥
દેવદાનવગન્ધર્વાઃ સિદ્ધવિદ્યાધરાસ્તથા ।
ગણાશ્ચાપ્સરસો નાગાસ્તત્ર તિષ્ઠન્તિ પુઙ્ગવાઃ ॥ ૪૧.૭૨॥
રઞ્જિતં હિ યથા વસ્ત્રં શુક્લં ભવતિ વારિણા ।
આજન્મનિ કૃતં પાપં શુક્લતીર્થે વ્યપોહતિ॥ ૪૧.૭૩॥
સ્નાનં દાનં તપઃ શ્રાદ્ધમનન્તં તત્ર દૃશ્યતે॥
શુક્લતીર્થાત્ પરં તીર્થં ન ભવિષ્યતિ પાવનમ્॥ ૪૧.૭૪॥
પૂર્વે વયસિ કર્માણિ કૃત્વા  પાપાનિ માનવઃ ।
અહોરાત્રોપવાસેન શુક્લતીર્થે વ્યપોહતિ॥ ૪૧.૭૫॥
કાર્ત્તિકસ્ય   તુ માસસ્ય કૃષ્ણપક્ષે ચતુર્દશી ।
ઘૃતેન સ્નાપયેદ્દેવમુપોષ્ય પરમેશ્વરમ્॥ ૪૧.૭૬॥
એકવિંશત્કુલોપેતો   ન ચ્યવેદીશ્વરાલયાત્ ।
તપસા બ્રહ્મચર્યેણ યજ્ઞદાનેન વા પુનઃ॥ ૪૧.૭૭॥
ન તાં ગતિમવાપ્નોતિ શુક્લતીર્થે તુ યાં લભેત્ ।
શુક્લતીર્થં મહાતીર્થમૃષિસિદ્ધનિષેવિતમ્॥ ૪૧.૭૮॥
તત્ર સ્નાત્વા નરો રાજન્ પુનર્જન્મ ન વિન્દતિ ।
અયને વા ચતુર્દશ્યાં સઙ્ક્રાન્તૌ  વિષુવે તથા॥ ૪૧.૭૯॥
સ્નાત્વા તુ સોપવાસઃ સન્ વિજિતાત્મા સમાહિતઃ ।
દાનં દદ્યાદ્યથાશક્તિ પ્રીયેતાં હરિશઙ્કરૌ॥ ૪૧.૮૦॥
એતત્ તીર્થપ્રભાવેણ સર્વં ભવતિ ચાક્ષયમ્ ।
અનાથં દુર્ગતં વિપ્રં નાથવન્તમથાપિ વા॥ ૪૧.૮૧॥
ઉદ્વાદયતિ યસ્તીર્થે તસ્ય પુણ્યફલં શ‍ૃણુ ।
યાવત્ તદ્રોમસઙ્ખ્યા તુ તત્પ્રસૂતિકુલેષુ ચ॥ ૪૧.૮૨॥
તાવદ્વર્ષસહસ્રાણિ રુદ્રલોકે મહીયતે ।

તતો ગચ્છેત રાજેન્દ્ર યમતીર્થમનુત્તમમ્॥ ૪૧.૮૩॥
કૃષ્ણપક્ષે ચતુર્દશ્યાં માઘમાસે યુધિષ્ઠિર ।
સ્નાનં કૃત્વા  નક્તભોજી ન પશ્યેદ્યોનિસઙ્કટમ્॥ ૪૧.૮૪॥
તતો ગચ્છેત રાજેન્દ્ર એરણ્ડીતીર્થમુત્તમમ્ ।
સઙ્ગમે  તુ નરઃ સ્નાયાદુપવાસપરાયણઃ॥ ૪૧.૮૫॥
બ્રાહ્મણં ભોજયેદેકં કોટિર્ભવતિ ભોજિતાઃ ।
એરણ્ડીસઙ્ગમે  સ્નાત્વા ભક્તિભાવાત્તુ રઞ્જિતઃ॥ ૪૧.૮૬॥
મૃત્તિકાં શિરસિ સ્થાપ્ય અવગાહ્ય ચ તજ્જલમ્ ।
નર્મદોદકસમ્મિશ્રં મુચ્યતે સર્વકિલ્બિષૈઃ॥ ૪૧.૮૭॥
તતો ગચ્છેત રાજેન્દ્ર તીર્થં કલ્લોલકેશ્વરમ્ ।
ગઙ્ગાવતરતે  તત્ર દિને પુણ્યે ન સંશયઃ॥ ૪૧.૮૮॥
તત્ર સ્નાત્વા ચ પીત્વા ચ દત્ત્વા ચૈવ યથાવિધિ ।
સર્વપાપવિનિર્મુક્તો બ્રહ્મલોકે મહીયતે॥ ૪૧.૮૯॥
નન્દિતીર્થં તતો ગચ્છેત્ સ્નાનં તત્ર સમાચરેત્ ।
પ્રીયતે તસ્ય નન્દીશઃ સોમલોકે મહીયતે॥ ૪૧.૯૦॥
તતો ગચ્છેત રાજેન્દ્ર તીર્થં ત્વનરકં શુભમ્ ।
તત્ર સ્નાત્વા નરો રાજન્ નરકં નૈવ પશ્યતિ॥ ૪૧.૯૧॥
તસ્મિંસ્તીર્થે   તુ રાજેન્દ્ર સ્વાન્યસ્થીનિ વિનિક્ષિપેત્ ।
રૂપવાન્ જાયતે લોકે ધનભોગસમન્વિતઃ॥ ૪૧.૯૨॥
તતો ગચ્છેત રાજેન્દ્ર કપિલાતીર્થમુત્તમમ્ ।
તત્ર સ્નાત્વા નરો રાજન્ ગોસહસ્રફલં લભેત્॥ ૪૧.૯૩॥
જ્યેષ્ઠમાસે તુ સમ્પ્રાપ્તે ચતુર્દશ્યાં વિશેષતઃ ।
તત્રોપોષ્ય નરો ભક્ત્યા દદ્યાદ્દીપં ઘૃતેન તુ॥ ૪૧.૯૪॥
ઘૃતેન સ્નાપયેદ્રુદ્રં સઘૃતં શ્રીફલં દહેત્ ।
ઘણ્ટાભરણસંયુક્તાં કપિલાં વૈ પ્રદાપયેત્॥ ૪૧.૯૫॥
સર્વાભરણસંયુક્તઃ સર્વદેવનમસ્કૃતઃ ।
શિવતુલ્યબલો ભૂત્વા શિવવત્ ક્રીડતે ચિરમ્॥ ૪૧.૯૬॥

અઙ્ગારકદિને  પ્રાપ્તે ચતુર્થ્યાં તુ વિશેષતઃ ।
સ્નાપયિત્વા શિવં દદ્યાદ્બ્રાહ્મણેભ્યસ્તુ ભોજનમ્॥ ૪૧.૯૭॥
સર્વભોગસમાયુક્તો વિમાને સર્વકામિકે ।
ગત્વા શક્રસ્ય ભવનં શક્રેણ સહ મોદતે॥ ૪૧.૯૮॥
તતઃ સ્વર્ગાત્ પરિભ્રષ્ટો ધનવાન્ ભોગવાન્ ભવેત્ ।
અઙ્ગારકનવમ્યાં  તુ અમાવાસ્યાં તથૈવ ચ॥ ૪૧.૯૯॥
સ્નાપયેત્ તત્ર યત્નેન રૂપવાન્ સુભગો ભવેત્ ।
તતો ગચ્છેત રાજેન્દ્ર ગણેશ્વરમનુત્તમમ્॥ ૪૧.૧૦૦॥
શ્રાવણે માસી સમ્પ્રાપ્તે કૃષ્ણપક્ષે ચતુર્દશી ।
સ્નાતમાત્રો નરસ્તત્ર રુદ્રલોકે મહીયતે॥ ૪૧.૧૦૧॥
પિતૄણાં તર્પણં કૃત્વા  મુચ્યતે સ ઋણત્રયાત્ ।
ગઙ્ગેશ્વરસમીપે  તુ ગઙ્ગાવદનમુત્તમમ્ ॥ ૪૧.૧૦૨॥
અકામો વા સકામો વા તત્ર સ્નાત્વા તુ માનવઃ ।
આજન્મજનિતૈઃ પાપૈર્મુચ્યતે નાત્ર સંશયઃ॥ ૪૧.૧૦૩॥
તસ્ય વૈ પશ્ચિમે દેશે સમીપે નાતિદૂરતઃ ।
દશાશ્વમેધિકં તીર્થં ત્રિષુ લોકેષુ વિશ્રુતમ્॥ ૪૧.૧૦૪॥
ઉપોષ્ય રજનીમેકાં માસિ ભાદ્રપદે શુભે ।
અમાવસ્યાં નરઃ સ્નાત્વા પૂજયેદ્વૃષભધ્વજમ્ ॥ ૪૧.૧૦૫॥
કાઞ્ચનેન વિમાનેન કિઙ્કિણીજાલમાલિના ।
ગત્વા રુદ્રપુરં રમ્યં રુદ્રેણ સહ મોદતે॥ ૪૧.૧૦૬॥
સર્વત્ર સર્વદિવસે સ્નાનં તત્ર સમાચરેત્ ।
પિતૄણાં તર્પણં કુર્યાદશ્વમેધફલં લભેત્॥ ૪૧.૧૦૭॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
એકચત્વારિશોઽધ્યાયઃ॥ ૪૧॥

૪૨
કૂર્મપુરાણે ઉત્તરભાગે દ્વિચત્વારિંશત્તમોઽધ્યાયઃ   ।
માર્કણ્ડેય ઉવાચ

તતો ગચ્છેત રાજેન્દ્ર ભૃગુતીર્થમનુત્તમમ્ ।
તત્ર દેવો ભૃગુઃ પુર્વં રુદ્રમારાધયત્ પુરા॥ ૪૨.૧॥
દર્શનાત્ તસ્ય દેવસ્ય સદ્યઃ પાપાત્ પ્રમુચ્યતે ।
એતત્ ક્ષેત્રં સુવિપુલં સર્વપાપપ્રણાશનમ્॥ ૪૨.૨॥
તત્ર સ્નાત્વા દિવં યાન્તિ યે મૃતાસ્તેઽપુનર્ભવાઃ ।
ઉપાનહોસ્તથા યુગ્મં દેયમન્નં સકાઞ્ચનમ્॥ ૪૨.૩॥
ભોજનં ચ યથાશક્તિ તદસ્યાક્ષયમુચ્યતે ।
ક્ષરન્તિ સર્વદાનાનિ યજ્ઞદાનં તપઃ ક્રિયા॥ ૪૨.૪॥
અક્ષયં તત્ તપસ્તપ્તં ભૃગુતીર્થે યુધિષ્ઠિર ।
તસ્યૈવ તપસોગ્રેણ તુષ્ટેન ત્રિપુરારિણા॥ ૪૨.૫॥
સાન્નિધ્યં તત્ર કથિતં ભૃગુતીર્થે યુધિષ્ઠિર ।
તતો ગચ્છેત રાજેન્દ્ર ગૌતમેશ્વરમુત્તમમ્॥ ૪૨.૬॥
યત્રારાધ્ય ત્રિશૂલાઙ્કં ગૌતમઃ સિદ્ધિમાપ્તવાન્ ।
તત્ર સ્નાત્વા નરો રાજન્ ઉપવાસપરાયણઃ॥ ૪૨.૭॥
કાઞ્ચનેન વિમાનેન બ્રહ્મલોકે મહીયતે ।
વૃષોત્સર્ગં તતો ગચ્છેચ્છાશ્વતં પદમાપ્નુયાત્॥ ૪૨.૮॥
ન જાનન્તિ નરા મૂઢા વિષ્ણોર્માયાવિમોહિતાઃ ।
ધૌતપાપં તતો ગચ્છેદ્ધૌતં યત્ર વૃષેણ તુ॥ ૪૨.૯॥
નર્મદાયાં સ્થિતં રાજન્ સર્વપાતકનાશનમ્ ।
તત્ર તીર્થે નરઃ સ્નાત્વા બ્રહ્મહત્યાં વ્યપોહતિ॥ ૪૨.૧૦॥
તત્ર તીર્થે તુ રાજેન્દ્ર પ્રાણત્યાગં કરોતિ યઃ ।
ચતુર્ભુજસ્ત્રિનેત્રશ્ચ હરતુલ્યબલો ભવેત્॥ ૪૨.૧૧॥
વસેત્ કલ્પાયુતં સાગ્રં શિવતુલ્યપરાક્રમઃ ।
કાલેન મહતા જાતઃ પૃથિવ્યામેકરાડ્ ભવેત્॥ ૪૨.૧૨॥
તતો ગચ્છેત રાજેન્દ્ર હંસતીર્થમનુત્તમમ્ ।
તત્ર સ્નાત્વા નરો રાજન્ બ્રહ્મલોકે મહીયતે॥ ૪૨.૧૩॥
તતો ગચ્છેત રાજેન્દ્ર સિદ્ધો યત્ર જનાર્દનઃ ।
વરાહતીર્થમાખ્યાતં વિષ્ણુલોકગતિપ્રદમ્॥ ૪૨.૧૪॥

તતો ગચ્છેત રાજેન્દ્ર ચન્દ્રતીર્થમનુત્તમમ્ ।
પૌર્ણમાસ્યાં વિશેષેણ સ્નાનં તત્ર સમાચરેત્॥ ૪૨.૧૫॥
સ્નાતમાત્રો નરસ્તત્ર પૃથિવ્યામેકરાડ્ ભવેત્ ।
દેવતીર્થ તતો ગચ્છેત્ સર્વદેવનમસ્કૃતમ્॥ ૪૨.૧૬॥
તત્ર સ્નાત્વા ચ રાજેન્દ્ર દૈવતૈઃ સહ મોદતે ।
તતો ગચ્છેત રાજેન્દ્ર શઙ્કિતીર્થમનુત્તમમ્॥ ૪૨.૧૭॥
યત્ તત્ર દીયતે દાનં સર્વં કોટિગુણં ભવેત્ ।
તતો ગચ્છેત રાજેન્દ્ર તીર્થં પૈતામહં શુભમ્॥ ૪૨.૧૮॥
યત્તત્ર ક્રિયતે શ્રાદ્ધં સર્વં તદક્ષયં ભવેત્ ।
સાવિત્રીતીર્થમાસાદ્ય યસ્તુ પ્રાણાન્ પરિત્યજેત્॥ ૪૨.૧૯॥
વિધૂય સર્વપાપાનિ બ્રહ્મલોકે મહીયતે ।
મનોહરં તુ તત્રૈવ તીર્થં પરમશોભનમ્॥ ૪૨.૨૦॥
સ્નાત્વા તત્ર નરો રાજન્ રુદ્રલોકે મહીયતે ।
તતો ગચ્છેત રાજેન્દ્ર કન્યાતીર્થમનુત્તમમ્॥ ૪૨.૨૧॥
સ્નાત્વા તત્ર નરો રાજન્સર્વપાપૈઃ પ્રમુચ્યતે ।
શુક્લપક્ષે તૃતીયાયાં સ્નાનમાત્રં સમાચરેત્॥ ૪૨.૨૨॥
સ્નાતમાત્રો નરસ્તત્ર પૃથિવ્યામેકરાડ્ ભવેત્ ।
સ્વર્ગબિન્દું તતો ગચ્છેત્તીર્થં દેવનમસ્કૃતમ્॥ ૪૨.૨૩॥
તત્ર સ્નાત્વા નરો રાજન્ દુર્ગતિં  નૈવ ગચ્છતિ ।
અપ્સરેશં તતો ગચ્છેત્ સ્નાનં તત્ર સમાચરેત્॥ ૪૨.૨૪॥
ક્રીડતે નાકલોકસ્થો હ્યપ્સરોભિઃ સ મોદતે ।
તતો ગચ્છેત રાજેન્દ્ર ભારભૂતિમનુત્તમમ્॥ ૪૨.૨૫॥
ઉપોષિતોઽર્ચયેદીશં રુદ્રલોકે મહીયતે ।
અસ્મિંસ્તીર્થે   મૃતો રાજન્ ગાણપત્યમવાપ્નુયાત્॥ ૪૨.૨૬॥
કાર્ત્તિકે   માસિ દેવેશમર્ચયેત્ પાર્વતીપતિમ્ ।
અશ્વમેધાદ્દશગુણં પ્રવદન્તિ મનીષિણઃ॥ ૪૨.૨૭॥
વૃષભં યઃ પ્રયચ્છેત તત્ર કુન્દેન્દુસપ્રભમ્ ।

વૃષયુક્તેન યાનેન રુદ્રલોકં સ ગચ્છતિ॥ ૪૨.૨૮॥
એતત્ તીર્થં સમાસાદ્ય યસ્તુ પ્રાણાન્ પરિત્યજેત્ ।
સર્વપાપવિશુદ્ધાત્મા રુદ્રલોકં સ ગચ્છતિ॥ ૪૨.૨૯॥
જલપ્રવેશં યઃ કુર્યાત્ તસ્મિંસ્તીર્થે   નરાધિપ ।
હંસયુક્તેન યાનેન સ્વર્ગલોકં સ ગચ્છતિ॥ ૪૨.૩૦॥
એરણ્ડ્યા નર્મદાયાસ્તુ સઙ્ગમં  લોકવિશ્રુતમ્ ।
તચ્ચ તીર્થં મહાપુણ્યં સર્વપાપપ્રણાશનમ્॥ ૪૨.૩૧॥
ઉપવાસકૃતો ભૂત્વા નિત્યં વ્રતપરાયણઃ ।
તત્ર સ્નાત્વા તુ રાજેન્દ્ર મુચ્યતે બ્રહ્મહત્યયા॥ ૪૨.૩૨॥
તતો ગચ્છેત રાજેન્દ્ર નર્મદોદધિસઙ્ગમમ્  ।
જમદગ્નિરિતિ ખ્યાતઃ સિદ્ધો યત્ર જનાર્દનઃ॥ ૪૨.૩૩॥
તત્ર સ્નાત્વા નરો રાજન્ નર્મદોદધિસઙ્ગમે  ।
ત્રિગુણં ચાશ્વમેધસ્ય ફલં પ્રાપ્નોતિ માનવઃ॥ ૪૨.૩૪॥
તતો ગચ્છેત રાજેન્દ્ર પિઙ્ગલેશ્વરમુત્તમમ્  ।
તત્ર સ્નાત્વા નરો રાજન્ રુદ્રલોકે મહીયતે॥ ૪૨.૩૫॥
તત્રોપવાસં યઃ કૃત્વા  પશ્યેત વિમલેશ્વરમ્ ।
સપ્તજન્મકૃતં પાપં હિત્વા યાતિ શિવાલયમ્॥ ૪૨.૩૬॥
તતો ગચ્છેત રાજેન્દ્ર અલિકાતીર્થમુત્તમમ્ ।
ઉપોષ્ય રજનીમેકાં નિયતો નિયતાશનઃ॥ ૪૨.૩૭॥
અસ્ય તીર્થસ્ય માહાત્મ્યાન્મુચ્યતે બ્રહ્મહત્યયા ।
એતાનિ તવ સઙ્ક્ષેપાત્ પ્રાધાન્યાત્ કથિતાનિ તુ॥ ૪૨.૩૮॥
ન શક્યા વિસ્તરાદ્વક્તું સઙ્ખ્યા તીર્થેષુ પાણ્ડવ ।
એષા પવિત્રા વિમલા નદી ત્રૈલોક્યવિશ્રુતા॥ ૪૨.૩૯॥
નર્મદા સરિતાં શ્રેષ્ઠા મહાદેવસ્ય વલ્લભા ।
મનસા સંસ્મરેદ્યસ્તુ નર્મદાં વૈ યુધિષ્ઠિર॥ ૪૨.૪૦॥
ચાન્દ્રાયણશતં સાગ્રં લભતે નાત્ર સંશયઃ ।
અશ્રદ્દધાનાઃ પુરુષા નાસ્તિક્યં ઘોરમાશ્રિતાઃ॥ ૪૨.૪૧॥

પતન્તિ નરકે ઘોરે ઇત્યાહ પરમેશ્વરઃ ।
નર્મદાં સેવતે નિત્યં સ્વયં દેવો મહેશ્વરઃ ।
તેન પુણ્યા નદી જ્ઞેયા બ્રહ્મહત્યાપહારિણી॥ ૪૨.૪૨॥
ઇતિ શ્રીકૂર્મપુરાણે ષટ્સાહસ્ર્યાં સંહિતાયામુપરિવિભાગે
દ્વિચત્વારિંશોઽધ્યાયઃ  ॥ ૪૨॥
ઇતિ તીર્થમાહાત્મ્યં સમાપ્તમ્ ।

